
ᑎᑎᕋᐅᔭᖅᑕᐅᓯᒪᔪᑦ ᐃᒪᕐᒥᐅᑕᓕᕆᔨᒃᑯᓐᓄᑦ ᓄᓇᓐᖑᐊᖅ 1. ᑲᓇᑕᒥᓇᓗᓇᐃᖅᓯᒪᔪᑦ ᓄᓇᕗᑦ ᐊᒻᒪ ᓄᓇᑦᓯᐊᖅ. 
 

 
 
ᓇᓗᓇᐃᖅᑕᐅᓂᖓ: 
 
ᑲᓇᑕᒥ ᐃᒪᕐᒥᐅᑕᓕᕆᔨᒃᑯᑦ (ᖃᓪᓗᓈᑎᑐᑦ DFO) ᐱᕙᓪᓕᐊᑎᑦᑎᓇᓱᐃᓐᓇᖅᓯᒪᕗᑦ ᐃᖃᓗᓕᕆᓂᕐᒧᑦ ᑮᓇᐅᔭᓕᐅᕋᓱᖕᓂᕐᒥᒃ ᐅᑭᐅᖅᑕᖅᑐᒥ 
ᑕᐃᒪᓐᓇᓂᑦ 1970 ᐊᕐᕌᒍᖏᑕ ᐱᒋᐊᕐᓂᖓᓂᑦ. ᖃᐅᔨᓴᕈᑕᐅᓪᓗᑎᒃ ᐃᖃᓗᒐᓱᖕᓂᒃᑯᑦ ᑮᓇᐅᔭᓂᒃ ᐱᕙᓪᓕᐊᑎᑦᑎᔪᓐᓇᕐᒪᖔᑦᑕ ᐃᖃᓗᖕᓂᒃ 
ᑎᓱᓲᓂᒃ (Salvelinus alpinus), ᓄᓇᑦᓯᐊᒥ (NT; ᒫᓐᓇ ᓄᓇᑦᓯᐊᖅ NT ᐊᒻᒪ ᓄᓇᕘᖑᓕᖅᑐᖅ NU) ᑰᑕᓕᕆᖃᑦᑕᖅᓯᒪᓕᖅᐳᒍᑦ ᐱᒋᐊᕐᓗᓂ 
1973-ᒥᑦ (ᑯᕆᔅᑖᕗᓴᓐ ᐊᒻᒪ ᒪᒡᒐᐅᐊᓐ 1981, ᒪᒡᒐᐅᐊᓐ 1985 ᐅᓂᒃᑳᓕᐊᖏᑦ ᒪᔨᒡᓗᒋᑦ). ᑯᕆᔅᑖᕗᓴᓐ ᐊᒻᒪ ᒪᒡᒐᐅᐊᓐ (1981) 
ᓇᓗᓇᐃᖅᓯᓚᐅᖅᐳᑦ ᓈᓴᖅᑕᐅᕙᓪᓕᐊᔭᕆᐊᖃᖅᑐᓂᒃ ᐊᒻᒪ ᑕᑕᑎᕆᐊᓕᖕᓂᒃ ᐃᖃᓗᒐᓱᖕᓂᕐᒥᒃ ᐆᒃᑑᑕᐅᔪᓄᑦ. ᒪᒡᒐᐅᐊᓐ ᐊᓯᖏᓪᓗ (1993) 
ᓇᓗᓇᐃᖅᓯᒃᑲᓐᓂᓚᐅᖅᐳᑦ ᐃᖃᓗᓕᕆᓂᒃᑯᑦ ᑮᓇᐅᔭᓕᐅᕋᓱᖕᓂᕐᒧᑦ ᐊᑐᖅᑕᐅᔭᕆᐊᖃᖅᑐᓂᒃ ᐊᒻᒪ ᖃᐅᔨᓴᖅᑕᐅᔭᕆᐊᖃᕐᓂᖏᓐᓂᒃ ᐃᖃᓗᐃᑦ 
ᑕᓪᓕᒪᓄᑦ ᐊᕐᕌᒍᓄᑦ ᑮᓇᐅᔭᓕᐅᕈᑕᐅᓇᓱᒡᓗᑎᒃ ᐊᒥᓲᓂᖏᑦ ᑲᔪᓯᐊᑦᑎᐊᕈᓐᓇᕋᓗᐊᕐᒪᖔᑕ. 
 
ᐃᖃᓗᖕᓂᒃ ᐊᒻᒪ ᐃᒪᕐᒥᐅᑕᓂᒃ ᑲᒪᔩᑦ, ᑲᓇᑕᐅᑉ ᕿᑎᖓᓂ ᐊᒻᒪ ᐅᑭᐅᖅᑕᖅᑐᒥ, ᑐᒃᓯᕋᖅᓯᒪᓕᖅᐳᑦ ᖃᐅᔨᓴᖅᑎᓂᒃ ᑖᒃᑯᐊ ᑕᓪᓕᒪᓂᒃ ᐊᕐᕌᒍᓂᒃ 
ᖃᐅᔨᓴᕈᑏᑦ ᐃᖃᓗᒐᓱᖕᓂᕐᒧᑦ ᐱᕙᓪᓕᐊᑎᑦᑎᓇᓲᑏᑦ ᐋᖅᑭᒋᐊᖅᑕᐅᔭᕆᐊᖃᓕᕐᒪᖔᑕ ᐱᔾᔪᑎᒋᓪᓗᒋᑦ ᐃᒪᕐᒥᐅᑕᓕᕆᔨᒃᑯᑦ 
ᐊᑐᐊᒐᓕᐊᕆᓚᐅᖅᑕᖏᑦ ᐃᖃᓗᒐᓱᖕᓂᕐᒧᑦ ᑮᓇᐅᔭᓕᐅᕋᓱᖕᓂᕐᒧᑦ ᐊᑐᐊᒐᖏᑦ ᓄᑖᑦ. ᑖᒃᑯᐊ ᐊᑐᐊᒐᑦ ᐱᑐᖃᐅᓂᖅᓴᐅᔪᑦ ᑐᕌᖓᓪᓗᐊᑕᓚᐅᖅᐳᑦ 
ᑕᓯᕐᒥᐅᑕᓄᑦ ᐊᒻᒪ ᑎᓱᓲᓄᑦ ᐃᖃᓗᖕᓄᑦ. ᑖᒃᑯᐊ ᓄᑖᑦ ᐊᑐᐊᒐᑦ ᓴᖅᑭᓯᒪᓕᖅᑎᓪᓗᒋᑦ ᐊᒻᒪ ᐃᖃᓗᒐᓱᒡᕕᐅᔪᓐᓇᕋᔭᓐᖑᐊᖅᑐᑦ ᑖᒃᑯᐊ 
ᐃᖃᓗᒐᓱᖕᓂᕐᒥᒃ ᐱᕙᓪᓕᐊᑎᑦᑎᓂᕐᒧᑦ ᐅᒃᑐᕈᑏᑦ ᕿᒥᕐᕈᓇᒃᑕᐅᒃᑲᓐᓂᕆᐊᖃᓕᖅᐳᑦ ᐊᓯᖏᓐᓄᑦ ᐃᖃᓗᖕᓄᑦ ᐊᑑᑎᖃᑦᑎᐊᕋᓗᐊᕐᒪᖔᑕ. 
 
ᕿᒥᕐᕈᓇᒃᑏᑦ ᖃᐅᔨᓴᖅᑎᓄᑦ ᑲᑎᖅᓱᖅᑕᐅᓯᒪᔪᓂᒃ ᑲᑎᒪᓂᖃᓚᐅᖅᐳᑦ ᕿᒥᕐᕈᓇᖕᓂᐊᕐᓗᑎᒃ ᐊᒻᒪ ᐋᖅᑭᒋᐊᕈᑎᓕᐅᕐᓂᐊᕐᓗᑎᒃ 
ᐃᒪᕐᒥᐅᑕᓕᕆᔨᒃᑯᑦ ᐃᖃᓗᓕᕆᓂᒃᑯᑦ ᑮᓇᐅᔭᓕᐅᕋᓱᖕᓂᕐᒧᑦ ᖃᐅᔨᓴᕐᓂᕐᒧᑦ ᐊᑐᐊᒐᖏᓐᓂᒃ ᑕᒪᒃᑯᓂᖓ ᐃᖃᓗᖕᓂᒃ ᑎᓱᓲᓂᒃ ᓄᓇᕗᒻᒥ ᐊᒻᒪ 
ᓄᓇᑦᓯᐊᒥ ᑖᒃᑯᐊ ᐃᖃᓗᓕᕆᔪᓐᓇᐅᑎᓖᑦ ᖃᐅᔨᓴᖅᑕᐅᑦᑎᐊᖁᓪᓗᒋᑦ ᐃᖃᓗᖕᓂᒃ ᐊᒥᓲᓂᖏᓐᓂᒃ ᑲᔪᓯᐊᑦᑎᐊᕈᓐᓇᕋᔭᕐᒪᖔᑕ. 

ᓇᐃᓈᖅᑐᒥᒃ ᐅᓂᒃᑳᑦ 
 
ᖃᐅᔨᓴᕈᑏᑦ ᐃᖃᓗᓕᕆᓂᒃᑯᑦ ᐱᕙᓪᓕᐊᑎᑦᑎᓂᕐᒧᑦ ᐊᑐᐊᒐᑦ ᖃᐅᔨᓴᕈᑏᑦ ᐃᖃᓗᖕᓂᒃ ᑕᕆᐅᕐᒧᑦ ᑎᓱᓲᓂᒃ, Salvelinus 
alpinus (ᓕᓂᐊᔅ ᓇᓗᓇᐃᒃᑯᑕᖏᑦ), ᓄᓇᕗᒻᒥ (NU) ᐊᒻᒪ ᓄᓇᑦᓯᐊᒥ (NT) ᕿᒥᕐᕈᓇᒃᑕᐅᓚᐅᖅᐳᑦ ᐊᒻᒪ ᐊᑐᓕᖁᔭᐅᔪᓂᒃ 
ᓴᖅᑭᑎᑦᑎᔪᖃᓚᐅᖅᐳᖅ ᓱᓇᓂᒃ ᐊᒻᒪ ᖃᓄᑎᒋ ᖃᐅᔨᓴᕈᑎᓂᒃ ᐱᓯᒪᔭᕆᐊᖃᕐᒪᖔᑕ ᖃᐅᔨᓴᕐᓂᕐᒥᑦ. ᓇᓗᓇᐃᖅᓯᓚᐅᕆᕗᑦ 
ᖃᐅᔨᓴᖅᑕᐅᔪᓂᒃ ᑐᑭᓯᐅᒪᑦᑎᐊᓐᖏᓐᓂᐅᔪᓐᓇᖅᑐᓂᒃ ᑭᓪᓕᖏᓐᓂᒃ ᓈᓴᖅᑕᐅᓯᒪᔪᑦ ᕿᒥᕐᕈᓇᒃᑕᐅᑎᓪᓗᒋᑦ. 
 
 ᑖᒃᑯᐊ ᑰᑕᓕᐊᖑᓯᒪᓂ ᓄᖑᑕᐅᑦᑎᐊᕆᐊᖃᖅᐳᑦ ᑕᓪᓕᒪᓂᒃ ᐊᕐᕌᒍᓂᒃ ᖃᐅᔨᓴᖅᑕᐅᓂᖏᑕ ᐃᓗᐊᓂ. 
 ᐆᒪᔪᓕᕆᓂᕐᒥᒃ ᖃᐅᔨᓴᕈᑏᑦ, ᖃᓄᑎᒋ ᐊᒥᓲᑎᒋᔪᓂᒃ ᐱᖃᑦᑕᕐᒪᖔᑕ ᓄᓗᐊᓂᒃ ᐃᓕᓯᓂᑕᒫᖅ, ᐊᒻᒪ 

ᐃᖃᓗᒃᑕᐅᔪᓐᓇᖅᑐᑦ ᐊᒥᓲᓂᕆᖃᑦᑕᖅᑕᖏᑦ ᓄᐊᑕᐅᕙᓪᓕᐊᔭᕆᐊᖃᖅᐳᑦ ᐊᕐᕌᒍᑕᒫᖅ ᑕᓪᓕᒪᓄᑦ ᐊᕐᕌᒍᓄᑦ ᐃᖃᓗᐃᑦ 
ᐊᒥᐊᑯᖏᑦ ᓈᓴᖅᑕᐅᓚᐅᓐᖏᓐᓂᖏᓐᓂᒃ ᐊᒻᒪ ᐊᑐᓕᖁᔭᐅᔪᑦ ᓴᖅᑭᑕᐅᓚᐅᓐᖏᓐᓂᖏᓐᓂᒃ ᐃᖃᓗᒐᓱᒡᕕᐅᔪᖅ 
ᐊᒥᓲᓂᖏᓐᓂᒃ ᑲᔪᓯᐊᑦᑎᐊᕈᓐᓇᕐᒪᖔᑦ ᐃᓱᒪᓕᐅᕈᑕᐅᓕᖅᑎᓪᓗᒍ. 

 ᐆᒪᔪᓕᕆᓂᕐᒥᒃ ᖃᐅᔨᓴᕐᓂᖅ ᐱᖃᓯᐅᔾᔨᔭᕆᐊᖃᖅᐳᖅ ᓇᓗᓇᐃᖅᓯᕙᒡᓗᓂ ᑕᑭᓂᖏᓐᓂᒃ, ᐊᒃᑐᓂᖏᓐᓂᒃ, 
ᐊᖑᑕᐅᖕᒪᖔᑦ/ᐊᕐᓇᐅᖕᒪᖔᑦ, ᐊᒻᒪ ᓂᐊᖁᖓᓂ ᓴᐅᓂᖏᓐᓂᒃ 200 ᑐᖔᓃᓐᖏᓪᓗᑎᒃ ᐃᖃᓗᐃ ᖃᐅᔨᓴᖅᑕᐅᓯᒪᔪᑦ. 

 ᐃᖃᓗᐃᑦ ᓄᐊᑕᐅᕙᓪᓕᐊᔪᑦ ᖃᐅᔨᓴᕐᓂᕐᒧᑦ ᐊᑯᓚᐃᓐᓂᖏᑦ ᐱᔭᐅᕙᓪᓕᐊᔪᑦ ᓇᓗᓇᐃᖅᓯᒪᔭᕆᐊᖃᖅᐳᑦ (ᓲᕐᓗ, 
ᐱᖓᔪᐊᑦᑕᒫᖅ ᖃᑭᑕᐅᔪᑦ) ᐃᖃᓗᒐᓱᒃᑕᐅᔪᓐᓇᖅᑐᓂᒃ ᖃᐅᔨᓴᕐᓂᓕᒫᒥ. 

 ᓂᕈᐊᖅᑕᐅᓯᒪᓐᖏᑦᑐᑦ ᐱᖃᓯᐅᑎᖃᑦᑕᖅᑐᑦ ᓄᓗᐊᓂᑦ ᓇᓗᓇᐃᖅᑕᐅᔭᕆᐊᖃᖅᐳᑦ, ᓈᓴᖅᑕᐅᓗᑎᒃ, ᐊᒻᒪ ᐃᒪᕐᒧᑦ 
ᐅᑎᖅᑎᑕᐅᕙᒡᓗᑎᒃ. ᑕᒪᒃᑯᐊ ᐅᑎᖅᑎᑕᐅᔭᕆᐊᖃᖅᑐᑦ ᐊᓐᓇᐅᒪᒐᔭᓐᖏᑦᑐᑦ ᐅᑎᖅᑎᒃᑲᓪᓗᐊᕐᓗᒋᑦ 
ᖃᐅᔨᓴᖅᑕᐅᖃᑕᐅᖃᑦᑕᕐᓂᐊᖅᑐᑦ (ᑕᑭᓂᖏᓐᓂᒃ, ᐊᒃᑐᓂᖏᓐᓂᒃ, ᐊᖑᑕᐅᖕᒪᖔᑦ/ᐊᕐᓇᐅᖕᒪᖔᑦ, ᐊᒻᒪ ᐅᑭᐅᖏᑦ 
ᐱᔪᓐᓇᕌᖓᑕ). 

 
 

ᓇᓗᓇᐃᖅᑕᐅᓂᖏᑦ ᐅᓂᒃᑳᓕᐊᖑᔪᑦ 
 
ᐃᖃᓗᒐᓱᖕᓂᕐᒧᑦ ᑮᓇᐅᔭᓕᐅᕋᓱᖕᓂᖅ ᐃᖃᓗᖕᓂᒃ ᐅᓂᒃᑳᖑᖃᑦᑕᖅᓯᒪᕗᖅ ᑕᐃᒪᓐᖓᓂᑦ ᐱᖏᐊᕐᓗᓂ 1940 ᐊᕐᕌᒍᖏᑕ 
ᓄᖑᓕᕐᓂᖏᓐᓂᒃ ᑕᐃᔭᐅᕙᓚᐅᖅᑐᒥ ᓄᓇᑦᓯᐊᖅ (NT; NT; ᒫᓐᓇ ᓄᓇᑦᓯᐊᖅ NT ᐊᒻᒪ ᓄᓇᕘᖑᓕᖅᑐᖅ NU; ᒍᕋᐃᔾᔪ 
1953). 1973-ᒥ, ᐃᖃᓗᒐᓱᖕᓂᒃᑯᑦ ᐱᕙᓪᓕᐊᑎᑦᑎᓇᓱᖕᓂᕐᒥᒃ ᖃᐅᔨᓴᕐᓂᖅ ᓴᖅᑭᑕᐅᓚᐅᖅᐳᖅ ᐃᖃᓗᓕᕆᓂᕐᒧᑦ 
ᑲᑎᒪᔨᓄᑦ, ᐊᕙᑎᓕᕆᔨᒃᑯᓐᓂᑦ (ᒫᓐᓇ ᑕᐃᔭᐅᓕᖅᑐᑦ ᐃᒪᕐᒥᐅᑕᓕᕆᔨᒃᑯᓐᓂᒃ (DFO)), ᐱᓕᕆᖃᑎᖃᖅᑐᑎᒃ 
ᐆᒪᔪᓕᕆᔨᒃᑯᓐᓂᒃ, ᓄᓇᑦᓯᐊᑉ ᒐᕙᒪᒃᑯᖏᓐᓂᒃ (GNWT), ᓴᖅᑭᑎᑦᑎᕙᓪᓕᐊᓇᓱᒃᑐᑎᒃ ᐃᖃᓗᓕᕆᓂᒃᑯᑦ 
ᐱᕙᓪᓕᐊᑎᑦᑎᓇᓱᖕᓂᕐᒥᒃ (ᑯᕆᔅᑖᕗᓴᓐ ᐊᒻᒪ ᒪᒡᒐᐅᐊᓐ 1981, ᒪᒡᒐᐅᐊᓐ 1985 ᐅᓂᒃᑳᓕᐊᖏᑦ ᒪᔨᒡᓗᒋᑦ). ᑕᒪᓐᓇ 
ᐃᖃᓗᓕᕆᓂᒃᑯᑦ ᐱᕙᓪᓕᐊᑎᑦᑎᓇᓱᖕᓂᕐᒥᒃ ᖃᐅᔨᓴᕐᓂᖅ ᕿᒥᕐᕈᓇᓚᐅᖅᐳᖅ ᐃᖃᓗᐃᑦ ᐊᒥᓲᓂᖏᑦ 
ᑲᔪᓯᐊᑦᑎᐊᕈᓐᓇᕐᒪᖔᑕ ᐃᖃᓗᒐᓱᒃᑕᐅᖃᑦᑕᕐᓗᑎᒃ, ᓴᖅᑭᑦᑎᖁᓪᓗᒋᑦ ᑰᑕᒋᓂᐊᖅᑕᖏᓐᓂᒃ, ᓇᓗᓇᐃᖅᓯᕙᓪᓕᐊᖁᓪᓗᒋᑦ 
ᐊᑲᐅᓐᖏᓕᐅᕈᑕᐅᒐᔭᓐᖑᐊᖅᑐᓂᒃ, ᐊᒻᒪ ᓄᐊᑦᑎᖁᓪᓗᒋᑦ ᐃᖃᓗᐃᑦ ᖃᐅᔨᓴᖅᑕᐅᓂᖏᓐᓂᒃ. ᑰᑕᓪᓗᐊᑕᓂᒃ 
ᓴᖅᑭᑦᑎᔪᖃᓚᐅᖅᐳᖅ ᐊᒻᒪ ᐃᖃᓗᒐᓱᒃᑏᑦ ᑐᓕᔭᐅᓪᓗᑎᒃ ᑰᑕᓂᒃ ᓄᖑᑦᑎᐊᖁᔭᐅᓪᓗᑎᒃ. ᐃᖃᓗᖕᓂᒃ ᖃᐅᔨᓴᕐᓂᕐᒧᑦ 
ᐊᑐᐊᒐᓕᐊᖑᓚᐅᖅᑐᑦ ᓇᓗᓇᐃᖅᓯᓯᒪᓚᐅᖅᐳᑦ 100 ᑐᖔᓃᓐᖏᑦᑐᓂᒃ ᐊᕐᕌᒍᑕᒫᖅ ᖃᐅᔨᓴᖅᓯᒪᔭᕆᐊᖃᕐᓂᖏᓐᓂᒃ 
ᒪᑯᓂᖓ ᑕᑭᓂᖏᓐᓂᒃ , ᐊᒃᑐᓂᖏᓐᓂᒃ, ᐊᖑᑕᐅᖕᒪᖔᑦ/ᐊᕐᓇᐅᖕᒪᖔᑦ, ᖄᕐᔭᓕᐅᓕᕐᒪᖔᑕ (ᐱᕕᒃᓴᖃᕌᖓᑕ), ᓱᓇᓂᒃ 
ᓂᕆᓯᒪᖕᒪᖔᑕ (ᐱᕕᒃᓴᖃᕌᖓᑕ), ᐊᒻᒪ ᐃᓐᓇᐅᓂᖏᓐᓂᒃ (ᐊᒥᕋᖏᑦ ᐊᒻᒪ ᓂᐊᖁᖓᑕ ᓴᐅᓂᖏᑦ). ᐊᓯᖏᑦ 
ᓄᓗᐊᖅᑕᐅᕙᒃᑐᑦ ᓇᓗᓇᐃᖅᑕᐅᓚᐅᖅᐳᑦ, ᓈᓴᖅᑕᐅᕙᓪᓕᐊᓪᓗᑎᒃ, ᐊᒻᒪ ᖃᐅᔨᓴᖅᑕᐅᕙᒃᑐᑎᒃ ᐱᔪᓐᓇᕌᖓᑕ. 
ᐱᔭᐅᕙᓪᓕᐊᔪᑦ ᐊᒥᓲᓂᖏᑦ, ᖃᓄᑎᒋ ᐱᔭᕆᐊᑐᖕᒪᖔᑕ, ᐊᒻᒪ ᖃᐅᔨᓴᖅᑕᐅᔪᑦ ᓇᓗᓇᐃᖅᑕᐅᕙᓪᓕᐊᓚᐅᖅᐳᑦ ᓄᓇᑦᓯᐊᑉ 
ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑎᓄᑦ ᐊᒻᒪ ᓈᓴᖅᑕᐅᕙᓪᓕᐊᓯᒪᔪᑦ ᕿᒥᕐᕈᓇᒃᑕᐅᕙᒃᑐᑎᒃ ᐊᕙᑎᓕᕆᔨᒃᑯᓐᓄᑦ. ᑖᒃᑯᐊ 
ᐃᖃᓗᒐᓱᒍᓐᓇᕐᓂᕐᒥᒃ ᐆᒃᑑᑕᐅᔪᑦ ᐊᐅᓚᑕᐅᓚᐅᖅᐳᑦ ᐊᕐᕌᒍᓄᑦ ᒪᕐᕉᖕᓄᑦ ᐅᕝᕙᓗ ᐱᖓᓱᓄᑦ, ᐃᖃᓗᒐᓱᒍᓐᓇᐅᑏᑦ 
ᑐᓂᔭᐅᕙᒃᑐᑎᒃ ᐊᕐᕌᒍᑕᒫᖅ, ᓈᓴᖅᑕᐅᕙᓪᓕᐊᔪᑦ ᑲᑎᖅᓱᖅᑕᐅᓇᓱᖕᓂᖏᓐᓂᒃ ᕿᒥᕐᕈᓇᒃᑕᐅᓂᐊᕐᓗᑎᒃ. ᖃᐅᔨᒪᔭᐅᓕᖅᐸᑕ 
ᖃᐅᔨᓴᕐᓂᐅᑉ ᓄᖑᓐᓂᖓᓂ ᐃᖃᓗᐃ ᐊᒥᓲᓂᖏᑦ ᐲᔭᐅᕕᐅᓂᖏᓐᓂᒃ ᑲᔪᓯᐊᑦᑎᐊᕈᓐᓇᖅᑐᑦ, ᐃᖃᓗᒐᓱᒍᓐᓇᐅᑎᒥᒃ 
ᑐᒃᓯᕋᕈᑎᓕᐅᖃᑦᑕᓚᐅᖅᑐᑦ ᒪᓕᒡᓗᒋᑦ ᐃᒪᒍᑕᖏᑦ ᒪᓕᒐᐃ V ᓄᓇᑦᓯᐊᒥ ᑕᓯᖅ ᐃᖃᓗᒐᓱᒡᕕᐅᔪᓐᓇᖅᑐᖅ 
ᓇᓗᓇᐃᖅᑕᐅᓪᓗᓂ. 
 
ᑕᐃᒪᓐᖓᓂᑦ, ᐃᖃᓗᒐᓱᒡᕕᐅᔪᓐᓇᖅᑐᓂᒃ ᖃᐅᔨᓴᕐᓂᖅ ᐊᑕᐅᓯᐊᕋᓂ ᐊᖅᑭᒋᐊᖅᑕᐅᖃᑦᑕᖅᓯᒪᕗᖅ. ᐃᖃᓗᒐᓱᒃᑏᑦ 
ᐃᖃᓗᒐᓱᖕᓂᕐᒥᒃ ᖃᐅᔨᓴᕈᑎᒧᑦ ᐱᓕᕆᔪᓐᓴᐅᑎᓂᒃ ᑐᓂᓯᔭᐅᕙᓕᖅᐳᑦ (ᓄᑖᖅ ᐃᖃᓗᒐᓱᖕᓂᕐᒥᒃ ᖃᐅᔨᓴᕐᓂᕐᒧᑦ ᐊᑐᐊᒐᑦ 



ᑲᓇᑕᐅᑉ ᕿᑎᖓ ᐊᒻᒪ ᐅᑭᐅᖅᑕᖅᑐᖅ ᐃᖃᓗᓕᕆᓂᒃᑯᑦ ᐱᕙᓪᓕᐊᔪᓕᕆᓂᕐᒧᑦ ᐊᑐᐊᒐᖅ: ᐃᖃᓗᖕᓂᒃ ᑎᓱᓲᓂᒃ 

3 

ᐱᓕᕆᐊᖑᓂᖏᑦ II; ᒪᒡᒐᐅᐊᓐ 1989, ᒪᒡᒐᐅᐊᓐ ᐊᓯᖏᓪᓗ 1993, ᕚᓐᒎᕕᓐ−ᑐᐃᓐ ᐊᒻᒪ ᑖᓪᒪᓐ 
ᐅᓂᒃᑳᓕᐊᕆᕙᓪᓕᐊᔭᖏᑦ ᒪᓕᒡᓗᒋᑦ). ᑖᒃᑯᐊ ᐊᓯᕈᖅᑎᑕᐅᓯᒪᔪᑦ 2009-ᒧᑦ ᑎᑭᓪᓗᒍ ᐅᑯᓂᖓ ᐱᖃᓯᐅᔾᔨᓯᒪᕗᑦ: 
 

 ᐃᖃᓗᒐᓱᒍᓐᓇᐅᑎᒥᒃ ᑎᒍᒥᐊᖅᑎ ᓄᐊᑦᑎᔭᕆᐊᖃᖅᐳᖅ ᓈᓴᖅᑕᐅᕙᓪᓕᐊᔪᓂᒃ ᐊᕐᕌᒍᓄᑦ ᑕᓪᓕᒪᓄᑦ 
ᑲᑎᖅᓱᖅᓯᒪᔭᖏᑦ ᕿᒥᕐᕈᓇᒃᑕᐅᓚᐅᓐᖏᓐᓂᖏᓐᓂᒃ. 

 ᑕᒪᒃᑯᐊ ᐃᖃᓗᒐᓱᒃᑕᐅᔪᓐᓇᕐᓂᖏᓐᓂᒃ ᖃᐅᔨᓴᖅᑕᐅᔪᑦ ᐱᖃᓯᐅᔾᔨᓯᒪᕗᑦ ᑕᓯᕐᒥ ᐊᒻᒪ ᑕᕆᐅᕐᒥ 
ᐃᖃᓗᒐᓱᖕᓂᕐᒥᒃ. 

 ᐃᖃᓗᒐᓱᒃᑕᐅᔪᓐᓇᖅᑐᓂᒃ ᖃᐅᔨᓴᕐᓃᑦ ᐃᖃᓗᒐᓱᒍᓐᓇᐅᑎᖏᑦ ᐆᒃᑐᕐᓂᐅᑉ ᐃᓗᐊᓃᑉᐳᑦ, ᐊᕐᕌᒍᑕᒫᖅ 
ᓄᑖᓐᖑᕆᐊᕆᐊᓖᑦ. 

 1990 ᓯᕗᓂᐊᓂ, ᓄᓇᑦᓯᐊᑉ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑏᑦ ᐅᐊᑦᑎᔨᐅᓚᐅᖅᐳᑦ 
ᐃᖃᓗᒐᓱᒍᓐᓇᕐᓂᕐᒥᒃ ᖃᐅᔨᓴᕐᓂᕐᒥᒃ, ᑭᓯᐊᓂᓕ 1990 ᑭᖑᓂᐊᓂ, ᑕᒪᒃᑯᐊ ᐃᖃᓗᒐᓱᒍᓐᓇᐅᑏᑦ 
ᑐᓂᔭᐅᖃᑦᑕᓕᓚᐅᖅᐳᑦ ᐆᒪᔪᕐᓂᐊᖅᑎᒃᑯᑦ ᑲᑎᒪᔨᖏᓐᓄᑦ ᐊᒻᒪ ᓄᓇᓕᖕᒥᐅᑕᓄᑦ. 

 ᐆᒪᔪᕐᓂᒃ ᖃᐅᔨᓴᖅᑕᐅᔭᕆᐊᓖᑦ ᓄᐊᑕᐅᕙᓪᓕᐊᕙᒃᐳᑦ ᐃᖃᓗᒐᓱᒍᓐᓇᐅᑎᒥᒃ ᑎᒍᒥᐊᖅᑐᒧᑦ ᐅᕝᕙᓗ 
ᐃᖃᓗᒐᓱᒍᓐᓇᐅᑎᓕᐅᑉ ᑎᓕᓯᒪᔭᖓᓐᓄᑦ. 

 ᑕᓪᓕᒪᓂᒃ ᐊᕐᕌᒍᓂᒃ ᖃᐅᔨᓴᕐᓂᕐᒧᑦ ᐊᑐᐊᒐᖅ ᓴᖅᑭᑎᑕᐅᓚᐅᖅᐳᖅ ᐃᓗᓕᖃᕐᓗᓂ ᖃᓄᖅ 
ᖃᐅᔨᓴᖅᑕᐅᔭᕆᐊᖃᖅᑐᑦ ᓄᐊᑕᐅᕙᓪᓕᐊᔭᕆᐊᖃᕐᒪᖔᑕ ᑖᒃᑯᐊ ᑕᓪᓕᒪᑦ ᐊᕐᕌᒍᑦ ᓄᖑᒐᓱᖕᓂᖏᓐᓂᒃ. 

 200-ᖑᔭᕆᐊᖃᖅᐳᑦ ᐃᖃᓗᐃᑦ ᖃᐅᔨᓴᖅᑕᐅᔪᑦ (100 ᓂᐊᖁᖓᓂ ᓴᐅᓃᑦ) ᓯᕗᓪᓕᖅᐹᒥᒃ ᐊᕐᕌᒍᒥᒃ 
ᐊᒻᒪ ᑭᖑᓪᓕᖅᐹᒥᒃ ᐊᕐᕌᒍᒥᒃ, ᐊᒻᒪ ᑕᐃᒪᐃᖁᔭᐅᒐᓗᐊᕆᕗᑦ ᐊᕐᕌᒍᓂᒃ ᐊᑯᓐᓂᖏᓐᓂᒃ 
ᐱᕕᒃᓴᖃᑦᑎᐊᖅᐸᑕ. 

 ᐃᖃᓕᒃᑕᐅᔪᑦ ᐊᒥᓲᓂᖏᑦ, ᖃᓄᖅ ᐱᔭᕆᐊᑐᓂᖏᑦ ᐊᒻᒪ ᐃᖃᓗᒃᑕᐅᓯᒪᓕᖅᑐᓕᒫᑦ 
ᓄᐊᑕᐅᔭᕆᐊᖃᖅᐳᑦ ᓈᓴᖅᑕᐅᓂᖏᑦ ᑖᒃᑯᓇᓂᓕᒫᖅ ᑕᓪᓕᒪᓂᒃ ᐊᕐᕌᒍᓂᒃ.  

 
ᑕᒪᓐᓇ ᐃᖃᓗᒐᓱᖕᓂᒃᑯᑦ ᐱᕙᓪᓕᐊᑎᑦᑎᓇᓱᖕᓂᖅ ᐃᖃᓗᖕᓂᒃ ᑕᕆᐅᕐᒧᑦ ᑎᓱᓲᓂᒃ ᐱᕙᓪᓕᐊᖏᓐᓇᖅᐳᖅ, ᓄᓇᕗᒻᒥ 
ᐱᓂᖅᓴᐅᓪᓗᓂ. ᑕᒪᒃᑯᐊ ᐃᖃᓗᐃᑦ ᐱᑕᖃᕐᒥᖕᒪᑕ ᓄᓇᑦᓯᐊᒥ ᑕᐃᒪᐃᓐᓂᖓᓄᑦ ᐃᖃᓗᒐᓱᖕᓂᕐᒧᑦ ᐊᑐᐊᒐᓕᐊᖑᔪᑦ 
ᐊᑐᕐᓂᖃᕆᐊᖃᖅᐳᑦ ᓄᓇᕗᒻᒥ ᐊᒻᒪ ᓄᓇᑦᓯᐊᒥ. 
 
ᐃᒪᕐᒥᐅᑕᓕᕆᔨᒃᑯᑦ ᐋᖅᑭᒃᓱᐃᕙᓪᓕᐊᕗᑦ ᐃᖃᓗᒐᓱᖕᓂᕐᒥᒃ ᑲᔪᓯᐊᑦᑎᐊᕈᓐᓇᖅᑐᒥᒃ ᐱᓕᕆᐊᒃᓴᐅᔪᓂᒃ ᑖᒃᑯᐊ 
ᐊᑐᖅᑕᐅᖃᑦᑕᕐᓂᐊᕐᓗᑎᒃ ᐃᖃᓗᒐᓱᖕᓂᕐᒥᒃ ᐃᓱᒪᓕᐅᖅᑕᐅᔪᓂᒃ ᑲᓇᑕᐅᑉ ᐃᓗᐊᓂ. ᑖᒃᑯᐊ ᐱᓕᕆᔪᓐᓇᐅᑏᑦ 
ᐃᓚᓕᐅᔾᔨᓯᒪᕗᑦ ᐊᑐᓕᕇᖅᑐᓂᒃ ᐊᒻᒪ ᓄᑖᓂᒃ ᐊᑐᐊᒐᕐᓂᒃ ᐃᖃᓗᓕᕆᓂᕐᒧᑦ, ᓄᖑᑎᑦᑎᑦᑕᐃᓕᒪᑎᑦᑎᓇᓱᖕᓂᕐᒧᑦ ᐊᒻᒪ 
ᑲᔪᓯᐊᑦᑎᐊᕈᓐᓇᖅᑐᒥᒃ ᐃᖃᓗᒐᓱᒍᓐᓇᐅᑎᓂᒃ, ᐊᐅᓚᔾᔪᑎᖏᓐᓂᒃ ᐊᒻᒪ ᐊᑭᓕᖅᑕᐅᖃᑦᑕᕐᓂᖏᓐᓂᒃ. ᑖᒃᑯᐊ ᓄᑖᑦ 
ᐃᖃᓗᒐᓱᒍᓐᓇᐅᑏᑦ ᐊᑐᐊᒐᖏᑦ ᓴᖅᑭᑕᐅᓚᐅᖅᑐᑦ 1996-ᒥ ᓇᓗᓇᐃᖅᓯᓯᒪᓪᓗᑎᒃ ᖃᓄᖅ ᑕᒪᓐᓇ ᐃᖃᓗᒐᓱᖕᓂᕐᒥᒃ 
ᐱᕙᓪᓕᐊᑎᑦᑎᓂᖅ ᐱᓕᕆᐊᖑᔭᕆᐊᖃᕐᒪᖔᑦ ᐊᒻᒪ ᖃᓄᖅ ᐱᒋᐊᖅᑎᑕᐅᓚᐅᓐᖏᓐᓂᖏᓐᓂᒃ ᐱᓕᕆᓯᒪᔭᕆᐊᖃᕐᒪᖔᑕ. 
ᑖᒃᑯᐊ ᐊᑐᐊᒐᑦ ᓇᓗᓇᐃᖅᓯᓯᒪᑦᑎᐊᖅᐳᑦ ᖃᐅᔨᓴᖅᑕᐅᔭᕆᐊᖃᕐᓂᖏᓐᓂᒃ ᐃᖃᓗᐃᑦ ᐊᒥᓲᓂᖏᑦ 
ᖃᐅᔨᒪᔭᐅᑦᑎᐊᕈᓐᓇᖁᓪᓗᒋᑦ ᐃᖃᓗᒐᓱᖕᓂᕐᒧᑦ ᐊᑦᑐᖅᑕᐅᓂᖏᑦ. ᑕᒪᓐᓇ ᐊᑐᐊᒐᕐᒥ ᐱᓇᓱᐊᒐᐅᕗᖅ ᐃᖃᓗᐃᑦ 
ᐊᒥᓲᓂᖏᑦ ᐱᔭᐅᕙᓪᓕᐊᔪᓂᒃ ᑲᔪᓯᐊᑦᑎᐊᕈᓐᓇᖁᓪᓗᒋᑦ ᓄᖑᓴᖅᑕᐅᓗᐊᓕᖁᓇᒋᑦ. ᑖᒃᑯᐊ ᐊᑐᐊᒐᑦ ᐊᑐᕐᓂᖃᕐᓂᐊᖅᑐᑦ 
ᐃᖃᓗᒐᓱᖕᓂᓕᒫᓄᑦ ᑕᕆᐅᕐᒥ ᐊᒻᒪ ᑕᓯᕐᓂ ᐃᒪᕐᒥᐅᑕᓕᕆᔨᒃᑯᑦ ᑲᒪᒋᔭᓕᒫᖓᓂ. 
 
ᑕᒪᒃᑯᐊᓂᖓ ᐱᒋᐊᖅᑎᑦᑎᓇᓱᖕᓂᕐᒧᑦ ᐃᖃᓗᒐᓱᒍᓐᓇᕐᓂᕐᒥᒃ ᐊᑐᖅᑕᐅᒐᔪᒃᑐᑦ ᐃᒪᐃᓕᖓᕗᑦ ᐱᖓᓲᓕᖓᓪᓗᑎᒃ (ᐅᑯᐊ 
ᐱᓯᒪᔪᑦ ᐅᕙᓐᖓᑦ http://www.dfo-mpo.gc.ca/fm-gp/policies-politiques/efp-pnp-eng.htm#2): 
 

i. ᓯᕗᓪᓕᖅ ᐱᓕᕆᓂᖅ (ᓴᖅᑭᑎᑕᐅᔪᓐᓇᕐᒪᖔᑦ ᖃᐅᔨᓴᕐᓂᖅ): ᑕᕝᕙᓂ ᐱᓇᓱᐊᒐᐅᔪᖅ ᖃᐅᔨᓇᓱᖕᓂᖅ 
ᐃᖃᓗᒐᓱᖕᓂᕐᒧᑦ ᐃᖃᓗᐃᑦ ᓄᖑᓴᖅᑕᐅᓗᐊᕋᔭᓐᖏᒃᑲᓗᐊᕐᒪᖔᑕ, ᖃᓄᐃᑦᑐᓄᓪᓗ ᓄᓗᐊᓄᑦ ᐱᔭᐅᔪᓐᓴᕐᒪᖔᑕ, 
ᓇᓗᓇᐃᖅᓯᓂᖅ ᐊᓯᖏᓐᓂᒃ ᐃᖃᓗᖕᓂᒃ ᐱᑕᖃᕐᒪᖔᖅ ᐊᒻᒪ ᐃᓂᖏᑕ ᐊᑦᑐᐃᓂᕆᒐᔭᖅᑕᖏᑦ ᐃᖃᓗᒐᓱᖕᓂᐅᑉ, 
ᓂᐅᕕᐊᒃᓴᐅᑦᑎᐊᕈᓐᓴᕐᒪᖔᑕ ᐊᒻᒪ ᑕᒪᒃᑯᐊ ᖃᓄᖅ ᐱᐅᓛᒥᒃ ᐱᓕᕆᐊᖑᔪᓐᓇᕐᒪᖔᑕ 
ᓯᕗᒧᒋᐊᓚᐅᓐᖏᓐᓂᖏᓐᓂᒃ ᑭᖑᓪᓕᕐᒧᑦ ᐱᓕᕆᓂᕐᒧᑦ. 

 
ii. ᑭᖑᓪᓕᖅ ᐱᓕᕆᓂᖅ (ᐃᖃᓗᒐᓱᖕᓂᕐᒥᒃ ᐆᒃᑐᕐᓂᖅ): ᐃᖃᓗᒐᓱᖕᓂᖅ ᐊᒻᒪ ᐃᖃᓗᐃᑦ ᐊᒥᓲᓂᖏᓐᓂᒃ ᓈᓴᐃᓂᖅ 

ᐅᕙᓂ ᐱᓕᓲᖅ ᖃᐅᔨᓴᖅᑕᐅᓚᐅᖅᑎᓪᓗᒋᑦ ᓯᕗᓪᓕᕐᒥᒃ ᐱᓕᕆᓂᕐᒥᒃ. ᑕᕝᕙᓂ ᐱᓇᓱᐊᖅᑕᐅᕙᒃᐳᑦ 
ᖃᐅᔨᓇᓱᖕᓂᖅ ᐃᖃᓗᐃᑦ ᐊᒥᓲᓂᖏᑦ ᐲᔭᐃᕕᐅᓗᑎᒃ ᑲᔪᓯᐊᑦᑎᐊᕈᓐᓇᕋᓗᐊᕐᒪᖔᑕ ᐊᒻᒪ ᐃᖃᓗᖏᓐᓂᒃ 

ᖃᐅᔨᓴᕐᓂᖅ ᖃᐅᔨᕚᓪᓕᖁᓪᓗᑕ ᖃᓂᑎᒋ ᐊᒥᓲᑎᒋᖕᒪᖔᑕ ᐊᒻᒪ ᓇᒥ ᐃᓂᖃᖃᑦᑕᕐᒪᖔᑕ 
ᓇᓚᐅᑦᑖᑦᑎᐊᕈᓐᓇᖁᓪᓗᑕ. 
  

iii. ᐱᖓᔪᐊᑦ ᐱᓕᕆᓂᖅ (ᐃᖃᓗᒐᓱᒍᓐᓇᕐᓂᖅ): ᑕᕝᕗᖓ ᐱᓕᕆᓂᕐᒧᑦ ᑎᑭᓕᓲᖅ ᖃᐅᔨᓴᖅᑕᐅᓚᐅᖅᑎᓪᓗᒋᑦ 
ᐲᔭᐃᑯᐅᓂᖏᑦ ᖃᓄᑎᒋ ᖃᐅᔨᒪᔭᐅᓕᕌᖓᑕ (ᑮᓇᐅᔾᔭᒃᓴᑦᑎᐊᔪᓐᓇᕐᓂᖏᑦ ᐊᒻᒪ ᐊᒥᓲᓂᖏᑦ). ᑕᕝᕗᖓ ᑎᑭᑦᑐᑦ 
ᐱᓕᕆᓂᕐᒧᑦ ᐸᕐᓇᒍᑎᓕᐅᖅᑕᐅᓲᖑᕗᑦ ᐃᖃᓗᒐᓱᒍᓐᓇᕐᓂᐊᖅᑕᖏᓐᓂᒃ. 

 
ᑖᒃᑯᐊ ᐱᓕᕆᐊᒃᓴᓕᐊᖑᓯᒪᔪᑦ ᑭᓪᓕᖃᓪᓚᑦᑖᕐᓗᑎᒃ ᐱᓯᒪᓲᓐᖑᓐᖏᓚᑦ ᐊᒻᒪ ᐃᓛᓐᓂᒃᑯᑦ ᐱᓕᕆᓂᖅ ᓯᕗᓪᓕᖅ ᐊᒻᒪ 
ᑭᖑᓕᖓ ᐊᑕᐅᑦᑎᒃᑰᓕᖓᓲᖑᕗᑦ. ᑕᐃᒪᐃᒍᓐᓇᓲᑦ ᐃᖃᓗᐃᑦ ᑕᕆᐅᕐᒧᑦ ᑎᓱᓲᑦ ᖃᐅᔨᓴᖅᑕᐅᓯᒪᔭᕇᖅᓯᒪᒑᖓᑕ 
ᓯᕗᒧᒍᓐᓇᑦᑕᐅᑎᒋᓪᓗᑎᒃ ᑭᖑᓂᖓᓄᑦ ᐱᓕᕆᓂᕐᒧᑦ. 
 
ᐃᖃᓗᓕᕆᓂᕐᒥᒃ ᑲᒪᔩᑦ ᐊᐱᖅᑯᑎᖃᓚᐅᖅᐳᑦ “ᖃᓄᖅ ᑖᒃᑯᐊ ᐋᖅᑭᒋᐊᕆᐊᖃᖅᐸᑦ ᖃᐅᔨᓴᕐᓃᑦ ᑕᓪᓕᒪᓂᒃ ᐊᕐᕌᒍᓂᒃ 
ᐊᑐᐊᒐᑦ ᐊᑐᕐᓂᖃᑦᑎᐊᕈᓐᓇᖁᓪᓗᒋᑦ ᒫᓐᓇ ᐱᔭᕆᐊᖃᓕᖅᑐᓂᒃ ᐅᑯᐊ ᓴᖅᑭᑕᐅᓯᒪᓕᕐᓂᖏᓐᓄᑦ: 
 

 ᐊᑐᓕᖅᑎᑕᐅᓂᖓ ᓄᑖᖅ ᐃᖃᓗᒐᓱᒍᓐᓇᐅᑎᒧᑦ ᐊᑐᐊᒐᖅ (ᐱᖓᔪᐊᑦ ᐱᓕᕆᓂᖅ ᐱᓗᐊᖅᑐᒥᒃ), ᐊᒻᒪ 
 ᐊᔾᔨᒌᓐᖏᑦᑐᑦ ᐃᖃᓗᒐᓱᒃᑕᐅᔪᓐᓇᖅᑐᑦ ᐊᒥᓱᕈᕆᐊᖅᑕᐅᓯᒪᓕᖅᑎᓪᓗᒋᑦ ᐃᖃᓗᒐᓱᒍᓐᓇᐅᑎᒧᑦ ᐊᑐᐊᒐᕐᒥ.” 

 
ᑖᒃᑯᐊ ᑐᒃᓯᕋᐅᑕᐅᑎᓪᓗᒋᑦ ᐃᓱᒪᓕᐅᕈᑕᐅᓂᖏᑦ ᐱᓕᕆᐊᖑᔭᕆᐊᖃᖅᐳᑦ ᖁᓕᕇᖑᔪᓂᒃ ᐱᓕᕆᐊᖑᓗᑎᒃ. 
ᐊᔾᔨᒌᓐᖏᑦᑑᓂᖏᑦ ᐃᖃᓗᒐᓱᒃᑕᐅᔪᓐᓇᖅᑐᑦ ᐱᔾᔪᑕᐅᓗᑎᒃ ᐊᑕᐅᓯᐅᓐᖏᑦᑐᒥᒃ ᐊᑐᐊᒐᓕᐅᕆᐊᖃᕐᓂᐊᖅᐳᒍᑦ. 
 
ᐅᓇ ᕿᒥᕐᕈᓇᖕᓂᖅ ᐱᓕᕆᓂᐅᓗᐊᕐᓂᖅᓴᐅᓚᐅᖅᐳᖅ ᑭᖑᓪᓕᕐᒥᒃ ᐱᓕᕆᓂᕐᒥᒃ ᐃᖃᓗᒐᓱᖕᓂᒃᑯᑦ 
ᑮᓇᐅᔭᓕᐅᕈᑎᑖᕈᒪᓂᕐᒧᑦ ᐱᓕᕆᔪᓐᓇᐅᑎᒥᒃ ᑐᒃᓯᕋᐅᑎᓂ ᓇᓗᓇᐃᖅᓯᓇᓱᒡᓗᓂ ᕿᒥᕐᕈᓇᒃᑕᐅᓯᒪᓂᖏᑦ 
ᓈᒻᒪᑦᑎᐊᕋᓗᐊᕐᒪᖔᑕ ᖃᐅᔨᓴᖅᑕᐅᓯᒪᓂᖏᓐᓄᑦ ᐲᔭᐃᕕᐅᔪᒪᔪᑦ ᐊᑦᑐᐃᓂᖏᓐᓂᒃ ᐊᒥᓲᓂᖏᓐᓂᒃ ᐊᒻᒪ ᑖᒃᑯᐊ 
ᐲᔭᖅᑕᐅᖃᑦᑕᕈᒪᔪᑦ ᑲᔪᓯᐊᔾᔪᑕᐅᑦᑎᐊᕈᓐᓇᕋᓗᐊᕐᒪᖔᑕ ᓯᕗᓂᑐᖃᕐᒧᑦ. 
 
 

ᖃᐅᔨᓴᕐᓂᖅ 
 

ᓇᓗᓇᐃᖅᓯᓇᓱᖕᓂᖅ ᐊᑦᑐᐃᓂᖏᓐᓂᒃ ᐃᖃᓗᒐᓱᖕᓂᐅᑉ 
 
ᐊᑕᐅᓯᖅ ᖃᐅᔨᓴᕐᓂᕐᒥᒃ ᐱᓕᕆᐊᖑᔪᓐᓇᖅᑐᖅ ᐊᑦᑐᐃᒐᔭᕐᓂᖏᓐᓂᒃ ᐃᖃᓗᒐᓱᖕᓂᕐᒧᑦ ᕿᒥᕐᕈᓇᖕᓂᐅᕗᖅ 
ᖃᐅᔨᓇᓱᖕᓂᕐᒥᒃ ᖃᓄᑎᒋ ᐊᒥᓲᑎᒋᔪᓂᒃ ᐲᖅᓯᕕᐅᖃᑦᑕᕈᓐᓇᕐᒪᖔᑕ ᐊᒥᓲᓂᖏᓐᓂᒃ ᐊᑦᑐᐃᓗᐊᓐᖏᓪᓗᓂ. ᑭᓯᐊᓂ, 
ᑕᐃᒫᒃ ᖃᐅᔨᓴᕐᓂᐊᕐᓂᕐᓗᓂ ᖃᐅᔨᓴᓂᖃᕆᐊᖃᖅᐳᒍᑦ ᐃᖃᓗᒐᓱᒃᑕᐅᔪᒪᔪᑦ ᐊᒥᓲᓂᖏᓐᓂᒃ ᐊᒻᒪ ᐲᔭᖅᑕᐅᕙᓪᓕᐊᓂᖏᑕ 
ᑭᒃᑯᑐᐃᓐᓇᕐᓄᑦ ᐊᒥᓲᓂᖏᓐᓂᒃ, ᑕᒪᓐᓇᓗ ᖃᐅᔨᒪᓇᑦᑎᐊᕈᓐᓇᓐᖏᓚᖅ ᑕᕆᐅᕐᒧᑦ ᑎᓱᓲᓄᑦ ᐃᖃᓗᖕᓄᑦ ᓄᓇᕗᒻᒥ ᐊᒻᒪ 
ᓄᓇᑦᓯᐊᒥ. 
 
ᑕᐃᒫᒃ ᐊᒥᓲᓂᖏᓐᓂᒃ ᓇᓚᐅᑦᑖᕐᓂᖅ ᖃᐅᔨᔭᐅᔾᔪᑕᐅᔪᓐᓇᓐᖏᑉᐸᑦ ᑕᐃᒪ ᐃᖃᓗᒐᓱᖕᓂᕐᒥᒃ ᐆᒃᑐᕐᓂᒃᑯᑦ 
ᖃᐅᔨᓴᖔᕈᓐᓇᕆᕗᒍᑦ (ᓲᕐᓗ, ᑰᑕᖏᓐᓂᒃ ᓇᓗᓇᐃᖅᓯᓯᒪᓗᑕ ᐱᓇᓱᐊᖅᑕᐅᓂᐊᕐᓗᑎᒃ ᐊᕐᕌᒍᓂᒃ ᓇᓗᓇᐃᖅᓯᒪᔪᓂ) 
ᑕᐃᒫᒃ ᕿᒥᕐᕈᓇᒡᓗᑕ ᐲᖅᑕᐅᔪᓐᓇᖅᑐᑦ ᓇᓗᓇᐃᖅᓯᒪᔪᑦ ᖃᓄᑎᒋ ᐊᑦᑐᐃᓂᖃᕐᒪᖔᑕ ᐃᖃᓗᒐᓱᒃᑕᐅᔪᑦ ᐊᒥᓲᓂᖏᓐᓂᒃ 
ᐊᒻᒪ ᖃᐅᔨᓴᕐᓗᑕ ᑕᐃᒫᒃ ᐲᔭᐃᕕᐅᓗᑎᒃ ᐊᑦᑐᐃᓂᕐᓗᒃᑲᔭᓐᖏᒃᑲᓗᐊᕐᒪᖔᑕ ᓯᕗᓂᑐᖃᕐᒧᑦ ᑲᔪᓯᐊᔪᓐᓇᕐᓂᖏᓐᓂᒃ 
ᐃᖃᓗᒐᓱᒃᑕᐅᓗᑎᒃ ᑮᓇᐅᔭᓕᐅᕋᓱᖕᓂᕐᒧᑦ. 
 
ᐱᒋᐊᓕᕋᑖᕐᓂᖓᓂ ᐃᖃᓗᒐᓱᒃᑕᐅᔪᓐᓇᖅᑐᑦ ᖃᐅᔨᓴᕐᓂᐅᑉ, ᖃᑦᓰᓐᓇᐅᓇᓱᒋᐊᖃᖅᐳᑦ ᑰᑕᓕᐊᖑᔪᑦ ᐊᒻᒪ ᐃᖃᓗᒐᓱᒃᑏᑦ 
ᐱᓇᓱᐊᕆᐊᖃᖅᑎᑕᐅᔭᕆᐊᖃᖅᐳᑦ ᑰᑕᓕᐊᖑᔪᓕᒫᑦ ᓄᖑᒐᓱᖃᑦᑕᕐᓗᒋᑦ ᐊᕐᕌᒍᑕᒫᖅ ᑕᓪᓕᒪᓄᑦ ᐊᕐᕌᒍᓄᑦ 
ᖃᐅᔨᓴᖅᑕᐅᓂᖓᓂ. ᑕᒪᓐᓇ ᑰᑕᒥᒃ ᓇᓗᓇᐃᖅᑕᐅᓯᒪᔪᒥᒃ ᓄᖑᑦᑎᑦᑎᐊᕋᓱᖕᓂᖅ ᐱᒻᒪᕆᐅᕗᖅ ᖃᓄᑎᒋ ᐊᑯᓂᐅᑎᒋᔪᖅ 
ᑎᑭᑕᐅᓇᓱᖃᑦᑕᕐᓂᖏᑦ ᓇᓗᓇᐃᒃᑯᑕᐅᔪᓐᓇᕐᒪᑕ ᐃᖃᓗᒐᓱᒃᑕᐅᔪᑦ ᐊᒥᓲᓂᕆᔭᖏᓐᓂᒃ ᐊᒻᒪ ᐱᐅᒐᓗᐊᕐᒪᖔᑕ ᑖᒃᑯᐊ 
ᐃᖃᓗᒐᓱᒡᕕᐅᔪᓐᓇᕐᓂᖏᑦ. ᓲᕐᓗ, ᑰᑕᓕᐊᖑᓯᒪᔪᖅ ᑎᑭᑕᐅᔪᓐᓇᖅᐸᑦ ᓇᒥ ᐱᓇᓱᒡᕕᐅᔪᒥ, ᑭᓯᐊᓂ ᐊᑯᓂᐅᓂᖓ 
ᐊᑯᓂᐅᓗᐊᖅᐸᑦ, ᑕᒪᓐᓇ ᖃᐅᔨᒪᔾᔪᑕᐅᔪᓐᓇᖅᐳᖅ ᐃᖃᓗᒐᓱᒃᑕᐅᔪᑦ ᖃᑦᓰᓐᓇᐅᓗᐊᕐᓂᖏᓐᓂᒃ ᑕᐅᕙᓂ 
ᑕᐃᑉᓱᒪᓂᐅᑎᓪᓗᒍ, ᖃᐅᔨᔾᔪᑕᐅᓗᓂ ᐃᖃᓗᒐᓱᒋᐊᖓ ᑖᒃᑯᐊ ᐱᐅᓐᖏᓐᓂᖏᓐᓂᒃ ᑲᔪᓯᐊᑐᖃᐅᔭᕈᓐᓇᓐᖏᓐᓂᖏᓐᓂᒃ. 

ᐊᒻᒪ ᑭᖑᒧᖔᖅ, ᑰᑕᓕᐊᖑᓯᒪᔪᖅ ᑎᑭᑕᐅᔪᓐᓇᖃᑦᑕᖅᐸᑦ ᐊᑯᓂᐅᓗᐊᓐᖏᑦᑐᖅ ᐱᔭᕆᐊᑐᓗᐊᓐᖏᓪᓗᓂ ᐊᕐᕌᒍᑕᒫᖅ 
ᖃᐅᔨᓴᖅᑕᐅᓂᖓᓂ, ᑕᒪᓐᓇ ᖃᐅᔨᒪᔾᔪᑕᐅᔪᓐᓇᖅᐳᖅ ᐃᖃᓗᒐᓱᒃᑕᐅᔪᓐᓇᖅᑐᑦ ᐊᒥᓲᑦᑎᐊᕐᓂᖏᓐᓂᒃ ᑕᐅᕙᓂ 
ᑕᐃᑉᓱᒪᓂᐅᑎᓪᓗᒍ, ᐊᒻᒪ ᐃᖃᓗᒐᓱᖕᓂᐅᔪᓐᓇᖅᑐᖅ ᑲᔪᓯᐊᑦᑎᐊᕈᓐᓇᕐᓂᖓᓂᒃ. ᑭᓯᐊᓂ ᑯᑕᓕᐊᖑᓯᒪᔪᒧᑦ 
ᑎᑭᐅᑎᓇᓱᑦᑎᐊᖃᑦᑕᓐᖏᑉᐸᑕ, ᑖᒃᑯᐊ ᐃᖃᓗᒐᓱᒃᑕᐅᔪᑦ ᐊᒥᓲᓂᖏᓐᓂᒃ ᐊᒻᒪ ᖃᓄᖅ ᐊᑦᑐᐃᔭᐅᓂᖏᓐᓂᒃ, 
ᑐᑭᓯᓂᕐᓗᒍᑕᐅᔪᓐᓇᖅᐳᖅ; ᐃᖃᓗᐃᑦ ᐊᒥᓲᑦᑎᐊᕋᓗᐊᕐᓗᑎᒃ ᑭᓯᐊᓂ ᐱᓇᓱᒃᑕᐅᑦᑎᐊᓐᖏᓐᓂᖏᓐᓄᑦ 
ᐃᓱᒪᓕᐅᕈᑕᐅᔪᓐᓇᖅᐳᑦ ᐱᑕᖃᑦᑎᐊᓐᖏᑦᑐᒋᔭᐅᓗᑎᒃ ᐅᕝᕙᓗ ᐱᓇᓱᒃᑕᐅᖃᑦᑕᕐᓂᖏᑦ ᐊᔾᔨᒌᓐᖏᑦᑐᒥᒃ 
ᐊᐅᓚᑕᐅᓂᖃᖅᐸᑕ ᐊᕐᕌᒍᑕᒫᖅ ᐱᑦᑎᐊᓚᐅᖅᐸᒡᓗᑎᒃ ᐊᓯᖏᓐᓂᒃ ᐱᓇᓱᑦᑎᐊᖅᑕᐅᖃᑦᑕᓐᖏᑉᐸᑕ. 
 
ᑰᑕᓕᐊᖑᓯᒪᔪᓂᒃ ᑎᑭᒐᓱᐃᓐᓇᑦᑎᐊᖃᑦᑕᕐᓂᖅ ᐃᖃᓗᒐᓱᒃᑕᐅᔪᓐᓴᕐᓂᖓᓂᒃ ᖃᐅᔨᓴᖅᑕᐅᑎᓪᓗᒍ ᓱᓕ ᐱᒻᒪᕿᐅᒋᕗᖅ 
ᖃᓄᖅ ᐊᓯᕈᖅᐸᓪᓕᐊᖕᒪᖔᑕ ᖃᐅᔨᓴᕐᓂᕐᒥᒃ ᐃᖃᓗᒐᓱᒃᑕᐅᔪᑦ. ᐃᖃᓗᒐᓱᒃᑏᑦ ᐆᒃᑐᖃᑦᑕᖁᔭᐅᕗᑦ ᑕᑭᓂᖏᓐᓂᒃ, 
ᐊᒃᑐᓂᖏᓐᓂᒃ ᐊᒻᒪ ᓂᐊᖁᖓᑕ ᓴᐅᓂᖏᓐᓂᒃ ᐊᕐᕌᒍᑕᒫᖅ ᐃᖃᓗᒃᑕᐅᕙᒃᑐᓪᓗ ᐊᒥᓲᓂᖏᓐᓂᒃ 
ᓇᓗᓇᐃᖅᓯᕙᓪᓕᐊᖏᓐᓇᕐᓗᑎᒃ. ᑖᒃᑯᐊ ᓄᐊᑕᐅᕙᓪᓕᐊᔪᑦ ᐊᒻᒪ ᓈᓴᖅᑕᐅᖃᑦᑕᖅᓯᒪᔪᑦ ᐊᑐᕐᓗᒋᑦ ᖃᐅᔨᓴᐅᑕᐅᔪᓐᓇᖅᐳᑦ 
ᐃᖃᓗᒐᓱᒃᑕᐅᔪᑦ ᖃᓄᖅ ᐊᓯᕈᖅᐸᓪᓕᐊᖕᒪᖔᑕ ᐲᔭᐃᕕᐅᕙᓕᖅᑎᓪᓗᒋᑦ. ᐊᓯᕈᓗᐊᕐᓂᖏᑦ ᓲᕐᓗ ᐃᓐᓇᐅᓂᖏᑕ 
ᐊᒥᓲᓂᖏᓐᓂᒃ, ᐆᒃᑑᑎᒋᓗᒍ, ᐃᓐᓇᐅᓂᖏᑦ ᐊᔾᔨᒌᖏᓐᓇᐸᓘᓕᕐᓂᖅᐸᑕ, ᑕᒪᓐᓇ ᖃᐅᔨᒪᔾᔪᑕᐅᔪᓐᓇᖅᐳᖅ 
ᐃᖃᓗᒐᓱᒃᑕᐅᓂᕐᒧᑦ ᐊᑦᑐᐃᓂᕐᓗᒃᑕᐅᓂᖏᓐᓂᒃ ᐊᒻᒪ ᐃᖃᓗᒐᓱᖕᓂᖅ ᑲᔪᓯᐊᑦᑎᐊᕈᓐᓇᓐᖏᓐᓂᖓᓂᒃ ᐊᒻᒪ 
ᑰᑕᓕᐊᖑᕙᒃᑐᑦ ᐊᓯᕈᕆᐊᖅᑕᐅᔭᕆᐊᖃᓕᕐᓂᖏᓐᓂᒃ. 
 
ᑕᐃᒪᐃᓐᓂᖓᓄᑦ, ᐱᖁᔭᐅᓯᒪᔪᑦ ᐊᑐᖅᑕᐅᑦᑎᐊᖅᓯᒪᓐᖏᑎᓪᓗᒋᑦ ᐊᑦᑐᐃᓂᖃᕈᓐᓇᖅᐳᑦ ᑰᑕᓕᐊᖑᔪᓐᓇᕐᓂᖏᓐᓂᒃ 
ᐃᖃᓗᒐᓱᖕᓂᐅᑉ ᖃᐅᔨᓴᖅᑕᐅᓂᖓᓂᒃ (ᐊᒥᓲᓂᖏᓐᓂᒃ ᐊᒻᒪ ᖃᓄᖅ ᐃᓕᖅᑯᓯᖃᕐᒪᖔᑕ) ᑕᐃᒫᒡᓗ 
ᑲᔪᓯᐊᑦᑎᐊᕈᓐᓇᕋᓗᐊᕐᒪᖔᑦ ᖃᐅᔨᔭᐅᑦᑎᐊᓐᖏᒍᑕᐅᔪᓐᓇᖅᐳᖅ. 
 

ᐱᔭᐅᕙᒃᑐᑦ ᐱᔭᕆᐊᑐᓂᖏᓐᓂᒃ ᖃᐅᔨᓴᕐᓂᖅ 
 

ᖃᐅᔨᓴᕐᓂᖅ ᐱᔭᐅᕙᒃᑐᑦ ᐱᔭᕆᐊᑐᓂᖏᓐᓂᒃ ᓄᓗᐊᓕᕆᓂᑕᒫᖅ ᖃᐅᔨᔾᔪᑕᐅᔪᓐᓇᕆᕗᑦ ᖃᓄᑎᒋ ᐊᒥᓲᓂᖃᕐᒪᖔᑕ 
ᐃᖃᓗᐃᑦ. ᑭᓯᐊᓂ, ᐃᓱᒪᓕᐊᖑᓯᒪᔪᑦ ᐅᔾᔨᖅᓱᑦᑎᐊᕆᐊᖃᖅᐳᑦ ᑕᐃᒫᒃ ᖃᐅᔨᓴᕈᑕᐅᓂᐊᖅᑎᓪᓗᒍ, ᓲᕐᓗ ᐅᑯᓂᖓ (ᕆᑯ 
1975): 
 

 ᐃᖃᓗᐃᑦ ᐊᒥᓲᓂᖏᑕ ᖃᓄᐃᓕᖓᓂᖏᑦ ᐊᔾᔨᒌᖏᓐᓇᐸᓘᓂᖏᑦ. 
 ᐃᖃᓗᐃᑦ ᐱᔭᐅᖃᑦᑕᕐᓂᖏᑦ ᐱᔭᒃᓴᐃᓐᓇᐅᕗᑦ ᐊᔾᔨᒌᓄᑦ ᓄᓗᐊᓄᑦ. 
 ᐃᖃᓗᒐᓱᖕᓂᐅᕙᒃᑐᖅ ᐊᒻᒪ ᓄᓗᐊᑦ ᐊᔾᔨᒌᖏᓐᓇᐅᕗᑦ. 
 ᐃᖃᓗᐃᑦ ᑲᑎᖅᓱᖃᑦᑕᕐᓂᖏᑦ ᓇᒥᑐᐃᓐᓈᖅᐳᑦ. 

 
ᖃᐅᔨᓴᕐᓂᖅ ᐱᔭᐅᕙᒃᑐᑦ ᐱᔭᕆᐊᑐᓂᖏᓐᓂᒃ ᐱᔭᕐᓂᖅᑑᒐᓗᐊᖅ ᐊᒻᒪ ᖃᐅᔨᓴᕐᓗᒍ ᐊᑭᑐᓗᐊᕐᓇᓂ, ᑭᓯᐊᓂ 
ᖃᐅᔨᓴᕐᓂᑐᐊᖑᓗᓂ ᑕᐃᒫᒃ ᐃᖃᓗᐃᑦ ᐊᒥᓲᓂᖏᓐᓂᒃ ᐊᒻᒪ ᑲᔪᓯᐊᑦᑎᐊᕈᓐᓴᕐᓂᖏᓐᓂᒃ ᐱᐅᓐᖏᓚᖅ. ᑭᓯᐊᓂᓕ, ᑖᒃᑯᐊ 
ᐱᔭᕆᐊᑐᓂᖏᓐᓂᒃ ᖃᐅᔨᓴᕐᓂᖅ ᐃᓚᓕᐅᑎᑦᑎᐊᕐᓗᒍ ᐊᓯᖏᓐᓄᑦ ᖃᐅᔨᓴᕈᑎᓄᑦ ᐱᕚᓪᓕᕈᑕᐅᑦᑎᐊᕈᓐᓇᖅᐳᖅ 
ᖃᐅᔨᓴᖅᑕᐅᓂᖏᑕ ᑐᑭᓯᕚᓪᓕᕈᑕᐅᓂᖏᓐᓄᑦ. 
 

ᐃᖃᓗᐃᑦ ᖃᐅᔨᓴᖅᑕᐅᓂᖏᑦ 
 
ᐃᖃᓗᐃᑦ ᐊᒥᓲᓂᖏᑕ ᒪᑭᒪᑦᑎᐊᕐᓂᖏᓐᓂᒃ ᖃᐅᔨᓴᖅᑕᐅᔪᓐᓇᖅᐳᑦ ᖃᓄᑐᐃᓐᓇᒐᓚᒃ ᐃᖃᓗᒃᑕᐅᕙᒃᑐᑦ ᖃᐅᔨᓴᕐᓂᒃᑯᑦ 
ᒪᑯᓂᖓ ᐃᓐᓇᐅᓂᖏᓐᓂᒃ ᐊᒻᒪ ᐊᖏᓂᖏᓐᓂᒃ ᐃᓚᕙᓪᓕᐊᓂᖏᓐᓂᒡᓗ ᐊᒻᒪ ᑐᖁᕙᓪᓕᐊᓂᖏᓐᓂᒃ. ᑖᒃᑯᐊ 
ᖃᐅᔨᓴᖅᑕᐅᔭᕆᐊᖃᖅᐳᑦ ᑕᑭᓂᖏᑦ, ᐊᒃᑑᓂᖏᑦ, ᐊᖑᑕᐅᓂᖅ/ᐊᕐᓇᐅᓂᖅ ᐊᒻᒪ ᐃᓐᓇᐅᓂᖏᑦ (ᓂᐊᖁᖏᑕ 
ᓴᐅᓂᖏᒍᑦ). ᑕᒪᒃᑯᓂᖓ ᓄᐊᑦᑎᕙᓪᓕᐊᓂᖅ ᓄᓇᕗᒻᒥ ᐊᒻᒪ ᓄᓇᑦᓯᐊᒥ ᐃᖃᓗᒐᓱᖕᓂᐅᔪᓐᓇᖅᑐᒥᒃ ᖃᐅᔨᓴᕐᓂᕐᒥᑦ 
ᐱᔭᕆᐊᖃᖅᑎᑕᐅᓯᒪᕗᑦ ᐊᒻᒪ ᑕᒪᓐᓇ ᓈᒻᒪᒃᐳᖅ ᖃᐅᔨᓴᖅᑕᐅᓂᕐᒧᑦ. 
 

ᐊᒥᓲᔭᕆᐊᖃᕐᓂᖏᑦ ᖃᐅᔨᓴᖅᑕᐅᕙᓪᓕᐊᔪᑦ ᓄᐊᑦᑎᓂᖏᑦ 
ᐃᖃᓗᒐᓱᒃᑏᑦ ᑎᒥᖁᑎᖏᑦ ᑕᒪᒃᑯᓂᖓ ᖃᐅᔨᓴᕈᑎᖃᓲᖑᕗᑦ ᓇᓪᓕᐊᑦ ᐃᖃᓗᒃᑕᐅᕙᓪᓕᐊᔪᓂᑦ 
ᐊᑯᓚᐃᓐᓂᖃᖅᑎᑕᐅᓪᓗᑎᒃ ᓇᓗᓇᐃᖅᓯᒪᔪᓂᒃ ᐃᓚᕙᓪᓕᐊᓂᖏᓐᓂᒃ ᖃᐅᔨᓴᕐᓂᕐᒥ. ᑭᓯᐊᓂ, ᑕᐃᒫᒃ ᖃᐅᔨᓴᕐᓂᖅ 

ᐱᓗᐊᕐᓂᖅᓴᐅᔭᒃᐳᖅ ᐃᓐᓇᐅᓂᖏᓐᓂᒃ ᐊᔾᔨᒌᖏᓐᓇᐸᓗᖕᓂᒃ ᐊᒃᑑᓂᖅᓴᑦ ᐱᔭᐅᓐᖏᓐᓂᖅᓴᐅᓗᑎᒃ (ᕗᕋᐅᐊ ᐊᒻᒪ 
ᒍᕆᕙᓐᔅ 2005). 
 
ᐊᑐᐊᒐᓕᐊᖑᓯᒪᔪᑦ ᐃᖃᓗᒐᓱᒃᑕᐅᔪᓐᓇᖅᑐᓂᒃ ᖃᐅᔨᓴᕐᓂᕐᒧᑦ 2009-ᒥ ᐋᖅᑭᒃᑕᐅᓯᒪᔪᑦ ᓇᓗᓇᐃᖅᓯᓯᒪᕗᑦ 200-
ᓂᒡᒎᖅ ᐃᖃᓗᖕᓂᒃ ᖃᐅᔨᓴᖅᑕᐅᔭᕆᐊᖃᖅᐳᑦ ᑕᑭᓂᖏᓐᓂᒃ, ᐊᒃᑑᓂᖏᓐᓂᒃ ᐊᒻᒪ ᐊᖑᑎ/ᐊᕐᓇᐅᓂᖓ, ᑭᓯᐊᓂ 
100-ᑐᐃᓐᓇᕐᓂᒃ ᓂᐊᖁᖓᓂ ᓴᐅᓂᕐᓂᒃ ᓇᓗᓇᐃᖅᓯᓯᒪᓪᓗᓂ. ᖃᐅᔨᓴᕆᐊᖃᕐᓂᖅ 100-ᑐᐃᓐᓇᕐᓂᒃ ᓂᐊᖁᖓᑕ 
ᓴᐅᓂᖏᓐᓂᒃ ᖃᐅᔨᓴᐅᑎᒋᓗᒍ ᐃᓐᓇᐅᓂᖏᓐᓂᒃ ᓈᒻᒪᓐᖏᓗᐊᖅᐳᖅ. ᕚᓐᒍᐅᐃᓐ−ᑐᐊᐃᓐ ᐊᒻᒪ ᑖᓪᒪᓐ 
(ᐅᓂᒃᑳᓕᐅᖅᐸᓪᓕᐊᔭᖓᓂ) ᐅᓂᒃᑲᐅᓯᖃᖅᓯᒪᕗᑦ ᑖᑉᓱᒥᖓ ᐊᑐᕐᓗᓂ ᖃᐅᔨᓴᕐᓂᕐᒥᒃ 2007-ᒥ 
ᐃᖃᓗᒐᓱᖕᓂᐅᓚᐅᖅᑐᒥ ᑭᓐᖓᐃᑦ ᑲᖏᖅᑐᖓᓂ, ᓄᓇᕗᑦ. ᑖᒃᑯᐊ ᖃᐅᔨᓴᖅᓯᒪᕗᑦ ᓄᐊᑕᐅᓯᒪᔪᓂᒃ 200-ᓂᒃ 
ᐃᖃᓗᖕᓂᒃ ᓴᓂᓕᕇᓕᖅᑎᑦᑎᓪᓗᑎᒃ ᖃᕆᓴᐅᔭᒃᑯᑦ ᐱᔭᐅᓯᒪᔪᓂᒃ 100 ᓂᐊᖁᖓᓂ ᓴᐅᓂᖏᓐᓂᒃ. ᑖᒃᑯᐊ 100-
ᖑᔪᑦ ᓇᓚᐅᑦᑖᕈᑕᐅᓪᓗᑎᒃ ᐃᓐᓇᐅᓂᖏᓐᓂᒃ ᐊᔾᔨᒌᖃᑦᑕᓚᐅᓐᖏᓐᓂᖏᓐᓂᒃ 200 ᐃᖃᓗᑦ 
ᓄᐊᑕᐅᕙᓪᓕᐊᓯᒪᔪᓂᒃ. 
 
ᑐᑭᓯᐅᒪᑦᑎᐊᕐᓂᖅ ᐃᓐᓇᐅᓂᖏᑕ ᐊᒥᓲᓂᖏᓐᓂᒃ ᐱᒻᒪᕆᐅᕗᖅ ᐱᓗᐊᖅᑐᒥᒃ ᐃᓐᓇᐅᓂᖅᓴᓄᑦ ᐊᒥᓲᓂᖏᑦ 
ᐊᑦᑐᐃᓂᖃᒻᒪᕆᖕᒪᑕ ᓈᓴᖅᑕᐅᓂᖏᓐᓄᑦ ᓇᓗᓴᐃᖅᓯᔾᔪᑕᐅᖕᒪᑕ ᒪᕐᕉᖕᓂᒃ ᖃᐅᔨᓴᖅᑕᐅᖃᑦᑕᖅᑐᓂᒃ: 
ᑐᖁᕙᓪᓕᐊᓂᖏᑦ ᐊᒻᒪ ᕿᑐᓐᖏᓂᖏᑦ. 
 
ᑐᖁᕙᓪᓕᐊᓂᖏᑕ ᐊᒥᓲᓂᖏᑦ: ᑐᖁᕙᓪᓕᐊᓂᖏᓐᓂᒃ ᓈᓴᐅᑎ (Z) ᓇᓗᓇᐃᖅᓯᓯᒪᓲᖑᕗᖅ ᐃᖃᓗᐃᑦ 
ᐊᒥᓲᓂᖏᓐᓂᑦ ᑐᖁᕙᓪᓕᐊᖃᑦᑕᕐᓂᖏᓐᓂᒃ ᐊᒻᒪ ᓈᓴᐅᓯᕆᔾᔪᑕᐅᔪᓐᓇᖅᐳᖅ ᖃᐅᔨᓴᕐᓂᕐᒥᒃ ᐊᒥᓲᓂᖏᓐᓂᒃ t+1-
ᒥᑦ ᐃᓚᓐᖓᕐᓗᒋᑦ ᐊᒥᓲᓂᖏᓐᓂᑦ t-ᒥᑦ (ᕆᑯ 1975). 
 
Z = - (lnNt+1-lnNt) 
 
ᑖᒃᑯᐊ ᐊᒥᓲᓂᖏᓐᓂᒃ ᖃᐅᔨᓴᕈᑕᐅᔪᑦ 100-ᓂᑦ 200-ᓄᑦ ᐱᕈᕆᐊᖅᑕᐅᑎᓪᓗᒋᑦ ᖃᐅᔨᔭᐅᑦᑎᐊᕈᓐᓇᕐᓂᖓ Z 
ᐱᕚᓪᓕᓲᖑᕗᖅ (ᕚᓐᒍᐅᐃᓐ−ᑐᐊᐃᓐ ᐊᒻᒪ ᑖᓪᒪᓐ ᐅᓂᒃᑳᓕᐊᕈᕙᓪᓕᐊᔭᖏᑦ ᒪᓕᒡᓗᒋᑦ). 
 
ᑖᒃᑯᐊ ᑐᖁᕙᓪᓕᐊᓂᖓᓂᒃ ᖃᐅᔨᓴᕈᑏᑦ ᐱᖃᓯᐅᔾᔨᓯᒪᓲᖑᕗᑦ ᐃᖃᓗᒐᓱᒃᑎᓄᑦ ᐱᔭᐅᕙᓪᓕᐊᔪᓂᒃ ᐊᒻᒪ ᓇᒻᒥᓂᖅ 
ᑐᖁᕙᓪᓕᐊᔪᓂᒃ (ᕆᑯ 1975); ᑕᐃᒪᐃᓐᓂᖓᓄᑦ, ᐃᓱᒪᒋᒍᑦᑎᒍᑦ ᑐᖁᕙᓪᓕᐊᔪᑦ ᓇᒻᒥᓂᖅ ᐊᒥᓲᓂᖏᑦ 
ᐊᓯᕈᖅᑕᓗᐊᓐᖏᓐᓂᖓᓂᒃ, ᑖᒃᑯᐊ ᐊᓯᕈᖅᐸᓪᓕᐊᓂᖏᑦ Z ᐃᖃᓗᒐᓱᖕᓂᕐᒧᑦ ᓈᓴᐅᑎᐅᔪᓐᓇᖅᐳᑦ. 
ᑕᐃᒪᐃᓕᐅᕐᓗᓂ, ᖃᐅᔨᓴᖅᑕᐅᔪᓐᓇᖅᐳᑦ ᐃᖃᓗᐃᑦ ᐊᒥᓲᓂᖏᓐᓂᒃ ᐊᑦᑐᐃᓂᖓᓂᒃ ᐃᖃᓗᒐᓱᖃᑦᑕᕐᓂᐅᑉ. 
ᑭᐳᒃᑎᖔᕐᓗᒍ, ᐃᖃᓗᒐᓱᒃᑕᐅᖃᑦᑕᖅᑐᑦ ᓈᓴᖅᑕᐅᓂᖏᑦ ᐊᓯᕈᖅᑕᓗᐊᓐᖏᑉᐸᑕ, ᑖᓐᓇ Z ᐊᒥᓱᕈᖅᐸᓪᓕᐊᓗᓂ, 
ᑕᒪᓐᓇ ᖃᐅᔨᒪᔾᔪᑕᐅᔪᓐᓇᖅᐳᖅ ᐃᒪᖓᓂ ᐊᒥᓲᓂᖏᑦ ᐊᑦᑐᖅᑕᐅᓂᖃᕐᓂᖏᓐᓂᒃ ᑕᐃᒪᐃᑎᓪᓗᒍᓗ ᑕᒪᓐᓇ 
ᐊᑦᑐᐃᓂᕆᔭᖓ ᖃᐅᔨᓴᖅᑕᐅᒃᑲᓐᓂᕆᐊᖃᕐᓂᖓᓂᒃ. ᑭᓯᐊᓂᓕ, ᐃᖃᓗᒃᑕᐅᕙᒃᑐᓕᒫᑦ ᓄᓇᕗᒻᒥ ᐊᒻᒪ ᓄᓇᑦᓯᐊᒥ 
ᖃᐅᔨᒪᐃᓐᓇᖃᑦᑕᓐᖏᓚᕗᑦ.  
 
ᕿᑐᓐᖏᐅᕙᓪᓕᐊᓂᖏᑦ: ᖃᐅᔨᓴᕐᓂᖅᑕᐅᖅ ᐃᖃᓗᐃᑦ ᕿᑐᓐᖏᐅᓂᒃᑯᑦ ᐱᕈᖅᐸᓪᓕᐊᓂᖏᑦ ᐊᒥᓲᓂᖏᑕ 
ᖃᐅᔨᓴᐅᑎᑦᑎᐊᕙᐅᒋᕗᖅ, ᐊᒻᒪ ᐊᑐᕐᓗᒍ ᖃᐅᔨᒪᓂᖃᑦᑎᐊᕆᐊᖃᖅᐳᖅ ᐃᓐᓇᐅᓂᖏᑕ ᐊᒻᒪ ᐃᖃᓗᒐᐅᔪᑦ ᓱᓕ 
ᐊᒥᓲᓂᖏᓐᓂᒃ.  
 
ᕗᕋᐅᐊ ᐊᒻᒪ ᒍᕆᕙᓐᔅ (2005) ᖃᐅᔨᓴᖅᓯᒪᕗᑦ ᐊᑕᐅᓯᐅᓐᖏᑦᑐᒥᒃ ᖃᐅᔨᓇᓲᑎᓂᒃ ᐃᖃᓗᐃᑦ ᐊᒥᓲᓂᖏᓐᓂᒃ 
ᐊᒻᒪ ᓈᓴᖅᑕᐅᕙᓪᓕᐊᔪᑦ ᓱᓕᔪᕆᔭᐅᔪᓐᓇᕐᓂᖏᓐᓂᒃ ᓈᓴᐅᓯᕆᔾᔪᑎᓂᒃ ᕚᓐ ᕘᑕᓛᓐᕕ 
ᓈᓴᐅᓯᕆᔾᔪᑎᓕᐊᕆᓯᒪᔭᖏᓐᓂᒃ ᐊᒥᓱᕈᖅᐸᓪᓕᐊᔪᓂᒃ ᖃᐅᔨᓴᐅᑎᓂᒃ. ᑖᒃᑯᐊ ᓇᓚᐅᑦᑖᕈᑕᐅᔪᑦ 
ᐊᓯᕈᖅᐸᓪᓕᐊᓂᖃᖃᑦᑕᒻᒪᕆᓚᐅᖅᐳᒡᒎᖅ ᑭᓯᐊᓂ 200-ᓂᒃ ᐃᖃᓗᖕᓂᒃ ᑐᓐᖓᕕᖃᓕᕌᖓᑕ ᓱᓕᑦᑎᐊᕐᓂᖅᓴᒥᒃ 
ᓇᓂᓯᕙᒃᑐᑎᒃ. ᑖᓐᓇ ᖃᐅᔨᓴᐅᑕᐅᓯᒪᔪᖅ ᐱᔪᒪᔾᔪᑕᐅᒋᕗᖅ 200-ᖔᕐᓂᒃ ᓂᐊᖁᖏᑕ ᓴᐅᓂᖏᓐᓂᒃ 
ᐱᖃᑦᑕᖁᔭᐅᓂᕐᒥᒃ ᐃᖃᓗᒐᓱᖕᓂᕐᒥᑦ ᓄᓇᕗᒻᒥ ᐊᒻᒪ ᓄᓇᑦᓯᐊᕐᒥ. 
 
ᐊᑯᓂᐅᖃᑦᑕᕐᓂᖏᑦ ᖃᐅᔨᓴᕐᓂᐅᑉ 
ᐃᖃᓗᐃᑦ ᖃᐅᔨᒪᔭᐅᕗᑦ ᑎᓱᓲᖑᓂᖏᓐᓂᒃ ᐃᓐᓇᐅᓂᖏᑦ ᐊᖑᑎᓪᓗ ᐊᕐᓇᐃᓪᓗ ᐊᔾᔨᒌᖕᓂᖏᓐᓂᒃ 
ᒪᓕᒃᑐᐃᓐᓇᐅᒐᓚᒃᑐᑎᒃ (ᐃᒪᕐᒥᐅᑕᓕᕆᔨᒃᑯᑦ 2001). ᓄᐊᑦᑎᖃᑦᑕᕐᓂᖅ ᐊᒥᓲᓂᖏᓐᓂᒃ 

ᓇᓗᓇᐃᖅᑕᐅᓯᒪᔭᕇᖅᑐᓂᒃ ᕿᓚᒥᑯᓗᒃ ᐃᓚᐃᓐᓇᑯᓗᖏᑦ ᐊᖏᓂᖏᑦ ᒪᓕᒡᓗᒋᑦ ᓄᐊᑦᑎᓂᐅᓴᓂᐅᕗᖅ. 
ᓂᐊᑦᑎᕙᓪᓕᐊᓂᖅ ᐃᖃᓗᒐᓱᖕᓂᓕᒫᕐᒥ ᐊᔾᔨᒌᓐᖏᓐᓂᖅᓴᐅᔪᓂᒃ ᐊᖏᓂᖏᓐᓂᒃ ᐱᕕᒃᓴᐅᓂᖅᓴᐅᕗᖅ ᑕᒪᓐᓇᓗ 
ᖃᐅᔨᓴᕐᓂᕐᒧᑦ ᐱᐅᓂᖅᓴᐅᓪᓗᓂ. ᓇᒥ ᐊᒻᒪ ᖃᖓ ᓄᐊᑦᑎᖃᑦᑕᕐᓂᖅ ᐊᓯᕈᖅᑕᓗᐊᓐᖏᓪᓗᓂ ᐱᐅᓂᖅᓴᐅᕗᖅ 
ᖃᐅᔨᓴᖅᑕᐅᓂᓕᒫᖓᓂ ᐃᖃᓗᒐᓱᒍᓐᓇᕐᓂᐅᑉ. ᑕᒪᒃᑯᐊ ᐊᓯᕈᖅᓯᒪᔪᑦ ᓇᓗᓇᐃᕆᐊᖃᓲᖑᕗᓪᓗ. 
 
ᑕᒪᒃᑯᐊ ᓄᐊᑕᐅᕙᓪᓕᐊᔪᑦ ᐊᔾᔨᒌᓐᖏᓐᓂᖃᕈᓐᓇᖁᓪᓗᒋᑦ ᐊᖏᓂᖏᓐᓂᒃ ᐊᒻᒪ ᐊᕐᓇᐃ/ᐊᖑᑏᑦ, ᖃᓄᐃᑦᑐᓂᒃ 
ᓄᐊᑦᑎᕙᓪᓕᐊᖃᑦᑕᕆᐊᖃᕐᒪᖔᑕ ᓇᓗᓇᐃᖅᓯᓯᒪᔭᕆᐊᓖᑦ ᐊᑐᐊᒐᑦ; ᓲᕐᓗ, ᐱᖓᔪᐊᑕᒫᑦ 
ᖃᐅᔨᓴᖅᑕᐅᖃᑦᑕᕆᐊᓖᑦ ᓇᓗᓇᐃᖅᑕᐅᓯᒪᖕᒪᑕ ᐊᑐᓕᖁᔭᐅᔪᓂᒃ ᓄᓇᕗᒻᒥ ᐊᒻᒪ ᓄᓇᑦᓯᐊᒥ ᑕᐃᒪᓐᖓᓂ 2009. 
 
ᐊᑯᓚᐃᓐᓂᖏᑦ ᖃᐅᔨᓴᕆᐊᖃᖅᑐᑦ ᓄᐊᑕᐅᕙᓪᓕᐊᓂᖏᑦ 
ᖃᐅᔨᓴᕈᑏᑦ ᐃᖃᓗᒐᓱᖕᓂᕐᒥᒃ ᐆᒃᑑᑕᐅᔪᓂᒃ ᐊᑦᑐᕐᓂᖃᖅᐸᒃᐳᑦ ᐱᔭᕆᐊᑐᓕᕈᑕᐅᓪᓗᑎᒃ ᑰᑕᒧᑦ 
ᑎᑭᑎᑦᑎᖃᑦᑕᓐᖏᑎᓪᓗᒋᑦ ᖃᐅᔨᓴᕐᓂᐅᑉ ᐊᕐᕌᒍᖏᑕ ᑕᓪᓕᒪᑦ ᐃᓗᐊᓂ. ᑰᑕᓕᐊᖑᓯᒪᔪᓄᑦ ᑐᖔᓃᒍᑎᖃᖅᑐᑦ 
ᓇᓗᓇᐃᖅᑕᐅᑦᑎᐊᖃᑦᑕᕆᐊᖃᖅᐳᑦ ᖃᓄᐃᒻᒪᑦ ᑐᖔᓃᒻᒪᖔᑕ. ᑖᒃᑯᐊ ᐋᖅᑭᒃᑕᐅᕋᑖᓚᐅᖅᑐᑦ ᐊᑐᐊᒐᓂ 
ᑭᖑᓕᖓᓂ ᐱᓕᕆᓃᑦ ᓇᓗᓇᐃᖅᓯᓯᒪᕗᑦ ᓄᐊᑦᑎᕙᓪᓕᐊᖃᑦᑕᕆᐊᖃᕐᓂᖏᓐᓂᒃ ᐊᕐᕌᒍᖓᓂ ᓯᕗᓪᓕᖅᐹᒥ ᐊᒻᒪ 
ᑕᓪᓕᒪᖓᓂ ᐃᖃᓗᒐᓱᖕᓂᖅ ᖃᐅᔨᓴᖅᑕᐅᑎᓪᓗᒍ. ᑖᒃᑯᑐᐊ ᐊᕐᕌᒍᑦ ᓯᕗᓪᓕᕐᒥ ᐊᒻᒪ ᑭᖑᓪᓕᖅᐹᖓᓂ 
ᑐᑭᓯᕚᓪᓕᕈᑕᐅᔪᓐᓇᕋᓗᐊᖅᑎᓪᓗᒋᑦ, ᐱᐅᓂᖅᓴᐅᕗᕐᓕ ᑖᒃᑯᐊ ᖃᐅᔨᓴᕈᑕᐅᔪᑦ ᐊᓯᕈᖅᑕᓗᐊᓐᖏᓐᓂᖅᓴᐅᒃᐸᑕ 
ᖃᐅᔨᓴᓱᖕᓂᕐᒥᒃ ᐊᒥᓲᓂᖏᓐᓂᒃ. ᐊᓯᕈᖅᑕᖃᑦᑕᕐᖓᑕ ᐊᒥᓲᓂᖏᑦ. ᓄᐊᑦᑎᕙᓪᓕᐊᓂᖅ ᑕᓪᓕᒪᓂᒃ ᐊᕐᕌᒍᓂᒃ 
ᐱᐅᓂᖅᓴᐅᕗᖅ ᐊᒥᓲᓂᖏᓐᓂᒃ ᖃᐅᔨᓴᕈᑎᒋᓗᒋᑦ. 

 

ᐱᔭᐅᖃᑦᑕᖅᑐᑦ ᓄᓗᐊᒧᑦ ᐃᖃᓗᒐᓱᒃᑕᐅᓐᖏᑦᑐᑦ 
 
ᓄᓗᐊᓄᑦ ᐃᖃᓗᖕᓂᐊᕐᓗᓂ, ᐃᖃᓗᒐᓱᒃᑕᐅᔪᑦ ᐊᓯᖏᓐᓂᒃ ᐱᓂᐅᓴᑐᐃᓐᓇᖃᑦᑕᖅᐳᖅ. ᑕᐃᒪᐃᖃᑦᑕᕐᓂᖓᓄᑦ, ᑖᒃᑯᐊ 
ᐃᖃᓗᒐᓱᒃᑕᐅᔪᑦ ᐊᓯᖏᑦ ᐊᒥᓲᓂᖏᑦ ᐊᑦᑐᕐᓂᕐᓗᒃᑕᐅᑐᐃᓐᓇᕆᐊᖃᖅᐳᑦ ᓈᓴᖅᑕᐅᖃᑦᑕᓐᖏᑉᐸᑕ. ᑕᐃᒪᐃᓐᓂᖓᓄᑦ, 
ᑕᒪᒃᑯᐊ ᐃᖃᓗᒐᓱᒃᑕᐅᔪᑦ ᐊᓯᖏᑦ ᓄᓗᐊᖅᑕᐅᖃᓯᐅᑎᖃᑦᑕᖅᑐᑦ ᓇᓗᓇᐃᖅᑕᐅᔭᕆᐊᖃᖅᐳᖅ, ᓈᓴᖅᑕᐅᕙᓪᓕᐊᓗᑎᒡᓗ 
ᐃᖃᓗᒐᓱᖕᓂᕐᒧᑦ ᑕᑕᑎᕆᐊᓕᖏᓐᓂᒃ, ᐃᒪᕐᒧᑦ ᐅᑎᖅᑎᑕᐅᓚᐅᓐᖏᓐᓂᖏᓐᓂᒃ. ᑕᒪᒃᑯᐊ ᓱᕋᓗᐊᖅᑐᑦ ᐃᒪᕐᒧᑦ 
ᐅᑎᖅᑎᑕᒃᓴᐅᓐᖏᑦᑐᑦ ᖃᐅᔨᓴᖅᑕᐅᓂᐊᕐᓗᑎᒃ ᓄᐊᑕᐅᖃᓯᐅᑎᔭᕆᐊᖃᖅᐳᑦ (ᑕᑭᓂᖏᑦ, ᐊᒃᑑᓂᖏᑦ, 
ᐊᖑᑕᐅᓂᖏᑦ/ᐊᕐᓇᐅᓂᖏᑦ ᐊᒻᒪ ᐃᓐᓇᐅᓂᖏᑦ ᐱᒧᓐᓇᕌᖓᑕ). 
 
ᓄᖅᑲᕈᑎᑦ ᐊᒻᒪ ᐊᑐᓕᖁᔭᐅᒐᔭᓐᖑᐊᖅᑐᑦ 
 
ᐃᖃᓗᒐᓱᖕᓂᒃᑯᑦ ᑮᓇᐅᔭᓕᐅᕋᓱᖕᓂᒃ ᐅᓂᒃᑳᕆᔭᐅᖃᑦᑕᖅᓯᒪᓕᖅᐳᖅ ᑕᐃᒪᓐᖓᓂᑦ 1940 ᐊᕐᕌᒍᖏᓐᓂᑦ ᓄᓇᑦᓯᐊᒥ (NT; 
NT; ᒫᓐᓇ ᓄᓇᑦᓯᐊᖅ NT ᐊᒻᒪ ᓄᓇᕘᖑᓕᖅᑐᖅ NU; ᒍᕋᐃᔾᔪ 1953). ᑕᐃᒪᓐᖓᓂᑦ ᐃᒪᕐᒥᐅᑕᓕᕆᔨᒃᑯᑦ 
ᐱᒋᐊᖅᑎᑦᑎᖃᑦᑕᖅᓯᒪᕗᑦ ᐊᒻᒪ ᐋᖅᑭᒋᐊᖅᑎᑦᑎᕙᓪᓕᐊᖏᓐᓇᖅᐳᑦ ᐃᖃᓗᒐᓱᒍᓐᓇᐅᑎᓂᒃ. 2009-ᒥ, ᐃᖃᓗᒐᓱᖕᓂᒃᑯᑦ 
ᑮᓇᐅᔭᓕᐅᕋᓱᖕᓂᕐᒧᑦ ᐱᔪᓐᓇᖅᑎᑦᑎᓕᓚᐅᖅᐳᑦ ᖃᐅᔨᓴᖅᑕᐅᔭᕆᐊᖃᕐᓗᑎᒃ ᑕᓪᓕᒪᓄᑦ ᐊᕐᕌᒍᓄᑦ. ᐃᖃᓗᓕᕆᔩᑦ 
ᑲᒪᔨᖏᑦ ᐃᒪᕐᒥᐅᑕᓕᕆᔨᒃᑯᓐᓂ ᑲᓇᑕᐅᑉ ᕿᑎᐊᓂ ᐊᒻᒪ ᐅᑭᐅᖅᑕᖅᑐᐊᓂ, ᑎᓕᓯᓚᐅᖅᐳᑦ ᖃᐅᔨᓴᖅᑎᓄᑦ ᑕᒪᓐᓇ 
ᕿᒥᕐᕈᓇᒃᑕᐅᑦᑎᐊᖁᓪᓗᒍ ᐊᒻᒪ ᐋᖅᑭᒋᐊᒃᑲᓐᓂᕆᐊᖃᖅᐸᑕ ᐋᖅᑭᒋᐊᖅᑕᐅᖁᓪᓗᒋᑦ ᐱᔭᕆᐊᖃᖅᑐᑦ ᒪᓕᒡᓗᒋᑦ, 
ᐊᒻᒪᑦᑕᐅᖅ ᐃᖃᓗᒐᓱᖕᓂᕐᒧᑦ ᓄᑖᑦ ᐊᑐᐊᒐᑦ ᐃᓗᓕᖏᑦ. 
 
ᑖᒃᑯᐊ ᐃᖃᓗᒐᓱᒍᓐᓇᕐᓂᕐᒥᒃ ᖃᐅᔨᓴᕐᓗᕐᒧᑦ ᐊᑐᐊᒐᑦ ᓈᒻᒪᑦᑎᐊᕈᓐᓇᖅᐳᑦ; ᑰᑕᓕᐊᖑᔪᑦ ᓄᖑᑕᐅᑦᑎᐊᖃᑦᑕᖅᐸᑕ ᑕᓪᓕᒪᑦ 
ᐊᕐᕌᒍᑦ ᐃᓗᐊᓂ; ᖃᐅᔨᓴᕈᑏᑦ ᐃᖃᓗᒐᓱᖕᓂᐅᑉ ᐱᔭᕆᐊᑐᓂᖓᓂᒃ ᐊᒻᒪ ᐃᖃᓗᒃᑕᐅᕙᓪᓕᐊᔪᓕᒫᑦ 
ᓄᐊᑕᐅᖃᑦᑕᕆᐊᖃᖅᐳᑦ ᑕᓪᓕᒪᓂᒃ ᐊᕐᕌᒍᓂᒃ ᖃᐅᔨᓴᖅᑕᐅᓂᖓᓂᒃ ᕿᒥᕐᕈᓇᒃᑕᐅᓂᐊᕐᓗᑎᒃ ᑰᑕᒋᔭᕆᐊᖃᖅᑕᖏᓐᓂᒃ 
ᐊᒻᒪ ᑲᔪᓯᐊᑦᑎᐊᕈᓐᓇᕐᓂᖓᓂᒃ ᖃᐅᔨᔭᐅᑦᑎᐊᖁᓪᓗᒋᑦ; ᐃᖃᓗᐃᑦ ᖃᐅᔨᓴᖅᑕᐅᔪᒃᓴ ᓄᐊᑕᐅᕙᓪᓕᐊᓂᖏᑦ 
ᖁᓕᕇᓕᖅᑎᑦᑎᐊᖅᓯᒪᔭᕆᐊᓖᑦ ᖃᐅᔨᓴᕐᓂᓕᒫᒥ; ᐃᖃᓗᒐᓱᒃᑕᐅᔪᑦ ᐊᓯᖏᑦ ᓇᓗᓇᐃᖅᑕᐅᖃᑦᑕᕆᐊᓖᑦ, 
ᓈᓴᖅᑕᐅᕙᒡᓗᑎᒃ, ᐊᒻᒪ ᐅᑎᖅᑎᑕᐅᖃᑦᑕᕆᐊᓖᑦ ᐃᒪᕐᒧᑦ; ᑕᒪᒃᑯᐊ ᐅᑎᖅᑎᑕᐅᔭᕆᐊᓖᑦ ᑐᖁᓂᐅᓴᑎᓪᓗᒋᑦ 
ᖃᐅᔨᓴᒐᒃᓴᓕᐊᖑᔭᕆᐊᖃᖅᐳᑦ ᖃᐅᔨᓴᖅᑎᓄᑦ. 
 
ᐋᖅᑭᒋᐊᕆᐊᓖᑦ ᖃᑦᓯᐅᖃᑦᑕᕆᐊᖃᕐᓂᖏᑦ ᐊᒻᒪ ᖃᐅᔨᓴᖅᑕᐅᕙᓪᓕᐊᔪᑦ ᐊᑯᓚᐃᓐᓂᖏᑦ. ᐊᑐᐊᒐᑦ 2009-ᒥ 
ᐃᖃᓗᒐᓱᒍᓐᓇᕐᓂᕐᒥᒃ ᖃᐅᔨᓴᕈᑏᑦ ᓇᓗᓇᐃᖅᓯᓯᒪᖕᒪᑕ 200-ᓂᒡᒎᖅ ᐱᖃᑦᑕᕆᐊᓖᑦ, ᑭᓯᐊᓂ 100-ᑐᐃᓐᓇᐅᖕᒪᑕ 

ᓂᐊᖁᖓᑕ ᓴᐅᓂᖏᓐᓂᒃ ᐱᖃᑦᑕᕆᐊᓖᑦ. ᖃᐅᔨᓴᖃᑦᑕᕐᓂᖅ 100-ᑐᐃᓐᓇᕐᓂᒃ ᐃᓐᓇᐅᓂᖏᓐᓂᒃ ᖃᑦᓰᓐᓇᐅᓗᐊᖅᐳᑦ 
ᖃᐅᔨᓴᐅᑎᒋᒋᐊᖓ. ᖃᐅᔨᓴᖃᑦᑕᕐᓂᕐᓕ 200-ᓂᒃ ᒥᐊᖁᖏᑕ ᓴᐅᓂᖏᓐᓂᒃ ᖃᐅᔨᕚᓪᓕᕈᑎᑦᑎᐊᕙᐅᓂᖅᓴᐅᕗᖅ 
(ᕚᓐᒍᐅᐃᓐ−ᑐᐊᐃᓐ ᐊᒻᒪ ᑖᓪᒪᓐ ᐅᓂᒃᑳᓕᐊᕈᕙᓪᓕᐊᔭᖏᑦ ᒪᓕᒡᓗᒋᑦ). ᐊᒻᒪᑦᑕᐅᖅ ᖃᐅᔨᓴᖅᑕᐅᔭᕆᐊᖃᖅᑐᓂᒃ 
ᓄᐊᑦᑎᓂᐅᑉ ᐊᑯᓚᐃᓐᓂᖓ ᐋᖅᑭᒋᐊᕆᐊᖃᕆᕗᖅ. ᖃᐅᔨᓴᖅᑕᐅᓂᐊᖅᑐᓂᒃ ᓄᐊᑦᑎᖃᑦᑕᕆᐊᖃᕐᓂᖅ ᒫᓐᓇ 
ᓇᓗᓇᐃᖅᓯᒪᕗᑦ ᓯᕗᓪᓕᖅᐹᒥ ᐊᒻᒪ ᑭᖑᓪᓕᖅᐹᒥ ᐊᕐᕌᒍᖏᓐᓂ, ᐊᑯᓐᓂᖏᓐᓂ ᑕᐃᒪᐃᒋᐊᖃᖅᓯᒪᓇᓂ. ᐊᕐᕌᒍᑕᒫᖅ 
ᐊᓯᕈᖃᑦᑕᑐᐃᓐᓇᕆᐊᖃᕐᓂᖏᑦ ᐊᒥᓲᓂᖏᑦ ᐃᖃᓗᐃᑦ ᐱᔾᔪᑎᒋᓪᓗᒍ ᑕᒪᓐᓇ ᓈᒻᒪᓐᖏᓚᖅ. ᖃᐅᔨᓴᖅᑕᐅᓂᐊᖅᑐᓂᒃ 
ᓄᐊᑦᑎᕙᓪᓕᐊᓂᖅ ᐱᔭᕆᐊᖃᖁᔭᐅᕗᖅ ᐊᕐᕌᒍᑕᒫᖅ ᖃᐅᔨᓴᖅᑕᐅᓂᓕᒫᖓᓂ ᐃᖃᓗᒐᓱᖕᓂᒃᑯᑦ 
ᑮᓇᐅᔭᓕᐅᕈᑕᐅᓇᓱᒍᓐᓇᕐᒪᖔᑕ ᓇᓗᓇᐃᖅᑕᐅᓚᐅᓐᖏᓐᓂᖓᓂ. 
 
 

ᐊᓯᖏᑦ ᐃᓱᒪᒋᔭᐅᔭᕆᐊᓖᑦ 
 

 ᓄᖑᓐᓂᖓᓂ ᑕᓪᓕᒪᑦ ᐊᕐᕌᒍᑦ ᖃᐅᔨᓴᖅᑕᐅᓂᕐᒥᒃ ᓇᓗᓇᐃᖅᓯᖃᑦᑕᕆᐊᓖᑦ ᐃᖃᓗᒐᓱᒃᑕᐅᔪᓐᓇᕐᒪᖔᑕ 
ᑲᔪᓯᐊᑦᑎᐊᖅᑐᒥᒃ, ᑭᓯᐊᓂ ᑖᒃᑯᐊ ᓄᐊᑕᐅᕙᓪᓕᐊᔭᕆᐊᓖᑦ ᓈᒻᒪᓐᖏᓗᐊᑐᐃᓐᓇᕆᐊᖃᖅᐳᑦ. 

 ᖃᐅᔨᓴᖅᑕᐅᔾᔪᑎᓂᒃ ᓄᐊᑦᑎᖃᑦᑕᕐᓂᖅ ᐊᓯᕈᖅᑕᑐᐃᓐᓇᕆᐊᖃᕐᓂᖓᓄᑦ ᑭᒃᑯᑐᐃᓐᓇᕐᓄᑦ 
ᐋᖅᑭᒋᐊᖅᑕᐅᔭᕆᐊᓕᒃ. 

 ᐊᓯᖏᑦ ᖃᐅᔨᓴᕈᑕᐅᔪᓐᓇᖅᑐᑦ ᑐᖁᕙᓪᓕᐊᖃᑦᑕᕐᓂᖏᓐᓂᒃ ᐃᓱᒪᒋᔭᐅᔭᕆᐊᖃᖅᐳᑦ. 
 ᑖᒃᑯᐊ ᐃᖃᓗᒐᓱᖕᓂᕐᒥᒃ ᖃᐅᔨᓴᖅᑐᑦ ᐃᖃᓗᒐᓱᒃᑏᑦ ᖃᐅᔨᓴᕈᑎᒃᓴᓂᒃ ᓄᐊᑦᑎᔪᒪᔭᕌᖓᑕ 

ᑕᐃᒪᐃᒍᓐᓇᖅᑎᑕᐅᔭᕆᐊᓖᑦ (ᓲᕐᓗ, ᐃᖃᓗᐃ ᐃᓂᖓᓂᒃ ᖃᐅᔨᓴᕈᑎᓂᒃ ᐊᒻᒪ ᐃᖃᓗᐃ ᒪᑭᒪᑦᑎᐊᕈᑎᖏᓐᓂᒃ). 

